
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЯРУУ НАЙРАГ

	
ЭХ НУТАГ

	Эвхэж барагдамгүй зам өмнө хөвөрч, 

	Эцэж цуцдаггүй ган хөлөг эрчилнэ

	Эргэж харахад хөшиг намирч, 

	Эх нутаг уулын цаагуур далд оржээ

	Зуур замдаа өнжиж ганц сааталгүй, 

	Зугтах адил холдох тутам хурдална.

	Зуун өртөөг хэдэн дахин алгасаж, 

	Зургаан өдөр долоон шөнө довтолгов.

	Унасан газар, угаасан ус гэдэг

	Уулын цаагуур далд орохтой зэрэг л

	Ухаан санаанд зай завсаргүй уягдаж, 

	Унтах нойронд зүүд болон үзэгдэнэ

	Эргэж хоргодох миний сэтгэлийг мялааж, 

	“Эр борын” яруу эгшиг хангинана

	Эрээлжилж харагдах униарт алсыг нэвтэлж, 

	Эхийн царай нүдний үзүүрт тодорно.

	Туурайт хөлгийн мөч цуцан сарвайж, 

	Тураг шувууны хүч барагдан алдрах

	Туйлгүй хол аяны замыг туулахдаа

	Туяарах алсыг өглөө босоод ширтэнэ.

	Тив алгасан цааш холдох тутам

	Тэнэгэр нутаг минь сэтгэлд улам ойртоно

	Тэнгэр, газар, хот, уул цөмтэй нь

	Тэртээ нутгаа зүрхэндээ тээж явна.

	Эх нутгаа мөрөөдөж санах хүслэн

	Элэг зүрхнээс мөчийн төдий зайлбал

	Судсан доторх цус төдхөн царцаж, 

	Утсан чинээ улаан гол мөдхөн тасарна.

	 

	
СОЁМБО

	Эх нутгийнхаа шороо шиг нандин авч явах

	Элгэн дотно юм гэж хүнд хэрэв байдаг бол

	Эгэл жирийн мөртөө хэмжиж болшгүй үнэтэй

	Эрдэнэт Соёмбоо бид энхрийлэн өргөж явдаг, 

	Өвөг дээдэс маань нутаг, голомт хоёртойгоо цуг

	Өвлөж хадгалж яваарай! гэж түүнийг бидэнд үлдээсэн юм, 

	Идэр есийн жаварт хөрөхийг үздэггүй зүрхнийхээ

	Илчийг шингээсэн болохоор үргэлж бүлээн явдаг юм.

	Алс хойчоо бодсоор эцгийн асаасан голомт, 

	Амтат сүүнийхээ дээжийг эхийн өргөсөн хангай, 

	Алаг чулуугаар барьсан хүүхдийн тоглоомон гэр

	Аль бидний ариун гэж үздэг юм бүхнийг маань

	Атаат харийн дайсан эрээ цээргүй туучиж, 

	Айлын гэрийн хоймроор эзэн мэт, 

	Аливаа санаж бодсоноо дуугарч ярих цаазтай

	Аюултай тэр цагаар Соёмбо үсэг мэндэлжээ.

	Ажаад байвал соёмбо зүрх хэлбэртэй гээч

	Аргагүй л эрийн цээжний хөндийд мэндэлсэн нь үнэн дэг

	Алган дээрээ бариад анир чимээгүйд чагнавал

	Азай буурал дээдсийнхээ амьсгааг сонсож болох дог, 

	Нутаг усаа аварч эрх дархтай суухын

	Нууцалсан захиагаа тэд соёмбод шивнэн цогцлоож, 

	Нулимс, цус хөлсөөрөө хайраа бичин цутгаж, 

	Нуган үрдээ үүрд хадгалж явахаар үлдээжээ.

	Өнө эртний тэр өвөг буурал дээдсийн маань

	Өрнөх хойч үедээ үлдээсэн гэрээс захиаг

	Өвөрлөн хадгалсан соёмбо үсэг маань өнөөдөр

	Өндөр тугийн цээжин дээрээс бидэнд намуухан өгүүлнэ.

	Өнгөрсөн, өнөө, ирээдүй гурван цагийг холбож

	Өрнөх галын гурван дөл дээшээ цоролзож байдаг нь

	Өгөөмөр дэлгэр нутагтаа Монгол түмэн эзэн байж

	Өөдөлж үүрд мандахын цог жавхланг илчилжээ.

	Өдөр нь алтан нар алдрахгүй манхайн гийгүүлж, 

	Шөнө нь мөнгөн сар далд орохгүй мишээн гэрэлтүүлж, 

	Хамаг ардын маань элгэн дээр хар дарсан зүүд шиг

	Харанхуй шөнийн сүүдэр халхалж бүү дайраг.

	Атаат дайсныг өндийлгөхгүй өвдөг дороо дарж, 

	Анд нөхрөө гонсойлгохгүй үүрд үнэнч яваг! гэж

	Алс ирээдүйн зүг аав, ээж маань саравчилсаар

	Ач үрийнхээ алхах замыг араас нь даган заасан билээ.

	Нуруу бөхийсөн ч сэтгэл яавч бөхийхгүй

	Буруу хэвгий тохиолдоход бөмбөг шиг өнхрөхгүй

	Өнцөгтэй шулуун суурьтай цэх санаа барьж, 

	Өөгүй шударга үнэнч ариун явах ёстой.

	Заан шиг насалсан ч анихыг үзэхгүй

	Загасны хоёр нүд дүрлийн харж байна.

	Бүстэй, бүсгүй ялгаагүй үүргэлдэггүй тэр нүд шиг

	Бүгдээрээ сонор соргог яваарай гэж захинам билээ.

	Санаж сарвайдаг юм маань эх нутаг минь билээ

	Сайн ч, саар ч түүнээс эрхэм юм байдаггүй гэж

	Эцэг өвөг маань цусан бэхэнд мэсэн үзэг дүрж

	Эртийн нэгэн цагт хилийн нь шугамыг амиараа сийлжээ.

	Ухрах газар ар талд даанч байхгүй гэж

	Ургаа хад шиг зогсоогоороо нутгаа халхалсаар үхсэн

	Урвашгүй хөвүүдийн маань яс сэтгэл хоёр тэнд үлдэж

	Улсын хилээ орхиж чадахгүй сахисаар бий.

	Эрин зууны үе ээлжлэн эргэж цуварсаар

	Мөрөн голын ус мэт мяралзан урсаж өнгөрөхөд

	Он жилийн тоосонд Соёмбо үсэг маань дарагдалгүй

	Олны оюуны итгэлийн дуу болж мөнхөрсөн юм.

	Нөмөрч дарсан тасын харанхуй далавчийг хяргаж, 

	Цөмөрч сэтэлж гарахын замыг хайж явахдаа

	Алган дээрээ тэр жил соёмбо зүрхээ өргөж

	Аюулт дайсны өөдөөс сөрж эрсэлж боссон юм.

	Ариун соёмбо зүрхээ өндөр гэгч нь өргөсөөр

	Аймшиггүй Сүхбаатар олноо манлайлан давшихад

	Ардах хүмүүсийнхээ итгэл зоригийг чангалсаар

	Ассан бамбарын гал шиг өмнөх замыг нь гэрэлтүүлсэн юм.

	Тужийн нарсанд өргөсөн тугийн цээжинд улалзаж, 

	Тусгаар тогтнолын зогсошгүй лугших зүрх нь болж, 

	Хүний инээсэн царай шиг илч гэрэл түгээсээр

	Хүслэнгийн дуу соёмбо-жаргалын сүлд болсон юм.

	Хүчээ авч алхсан эх орныхоо талбарт

	Хүнийхээ сэтгэл шиг тэнийсэн төрийн далбаан дээр

	Хорьдугаар зууны Монголын хийморь цогийг илтгэж

	Хотол олноо Соёмбо хойчийн гавьяанд дуудна.

	 

	
НУТАГ

	Эцгийн өвөр шиг түшигтэй Булган уулын элгэн дор

	Цэцгийн үнэр ханхалсан Тамирын голын зүлгэн дээр

	Үеийн хөөрхөн багачуултай эрхэлж өссөн болохоор

	Үүрээ орхисон шувуу шиг эргэж тэндээ очдог.

	Боржин чулуун хаданд нь өдрийн турш сэлгүүцэж

	Бургасан шугуйн нь мөчир дор үдийн халуунд сэрүүцэж, 

	Үйсэн бортого бариад жимсийг нь түүж явахад

	Үлээх зөөлөн салхи нь үнсэх адил илдэг сэн.

	Цагийн урин ирэхээр алсаас би зорьж, 

	Цал буурал настантай золгохоор хүрч очиход

	Цагаан мөөгний буудал шиг гэрийн минь буурь ногоороод

	Цавчим хадны өвөр дээр илхэн дурайж байдаг юм.

	Тэр сайхан нутгаа эргэж санахтай зэрэг

	Тэврэх гараа сунгасан эхийн дүр үзэгдэнэ

	Эх орон гэхэд эн түрүүнд бодогдож, 

	Эргэх дөрвөн цагт сэтгэлд уяатай явна.

	 

	
ГҮҮР

	Харийн дайсны мэсэнд шархадсан

	Хайрт нутгийнхаа ёолохыг сонсоод, 

	Эцгийн хурцалсан сэлмээ гаргаж, 

	Эмээлт мориндоо эрчүүл мордов.

	Нойрмоглосон ууланд бүрээ хангинаж

	Ноцсон гал шиг туг нь дэрвэж, 

	Мохошгүй тэмцэхийн цаг нь ирж, 

	Монгол овогтны цог нь сэргэв

	Туурай сайтай хөлгийн нуруун дээр

	Буурай ардын хүүхэд дэвшиж, 

	Хуурай хадгалсан хилэнгийн дариар

	Цуурай хадсан үгээ хэлсэн юм.

	Үнэн мөнийг ялгах тэр тэмцлийн

	Үүр шөнө хагацах цагаар

	Хорин настай булбарай зүрхэнд

	Хортой дайсны сум тусжээ.

	Аянгад ниргүүлсэн нарс савах шиг

	Хөлгийн нуруунаас халин унахдаа

	Алсын туяаг шуналтай ширтсээр

	Алаг нүдээ залуу аньжээ.

	Эмээлт морь нь хангинатал янцгааж, 

	Холын гүвээ тийш харайн цовхров.

	Эзэн эрийн нь амьгүй бие

	Голын хөвөөнд торойн хоцров

	Сэлэнгэ мөрнийг ширтэн харахад

	Сэтгэлд тэр эр сэртхийн орно

	Хөвөө эргийг нь холбон дэрлэсэн

	Хөвчилсөн нум шиг гүүр нь үзэгдэнэ.

	Харанхуйг гэтэлж, гэрэлтэй золгоход

	Хатан зоригоороо гүүр тэр тавьж, 

	Түүхийн хоёр эргийг холбосоор

	Түмний жаргалд амиа дэвссэн юм.

	 

	
ГАЛ

	Осгож явсан эрэлчин

	Ойн захад хүрэв.

	Онгон цэнхэр шургааг

	Сүхний ирэнд сөхрөв.

	Ойн хаяанд удалгүй

	Оволзсон гал дүрэлзэж, 

	Ойр хавиа уятуулж

	Орчин тойрноо гэрэлтүүлэв.

	Шинийн хоёрын сар

	Галын дэргэд бүдгэрч, 

	Шөнийн хөөн харанхуй

	Сүүл хавчин ухрав.

	Бутнаас цомхон гал

	Нарыг тэнд орлож

	Одноос том очоор

	Харанхуйн араас харвана.

	Хөнөөлт өвчнийг анагааж, 

	Хүний амь аврах

	Шидэт өвс олох гэж

	Шийдэж зүтгэсэн эрэлчин

	Хөдөө хээрийн уулаар

	Хөлөө эцтэл тэнэжээ.

	Хөлдөж үхэхийн ирмэгт

	Хүрч тулж очжээ.

	Галын дөлөнд эрэлчин

	Гараа ээж зогсоно

	Гараа ээж зогсохдоо

	Галын тухай бодно.

	Хүн гал хоёр

	Бие биеэ бойжуулж

	Хүйт харанхуй хоёрыг

	Нийлж элдсэн түүхтэй.

	Өөдлөх галын хүчээр

	Өргөө гэртээ хүн

	Өдрийг шөнө хадгалж

	Өвлийг зунаар хална.

	Модоор хөллөсөн гал

	Мотор одоо хөлөглөж

	Одоор айл хэсэх

	Морийг хүнд эмээллэжээ.

	Бутны хэртэй байтугай

	Пуужингийн сүртэй галыг

	Булчин тархи хоёртоо

	Хүн тээж явна.

	Хайраар үүссэн гал

	Хараар хожим эргэж

	Аврах чанараас гадна

	Алах хөнөөл өвөрлөжээ.

	Хөрст алтан дэлхийг

	Хөө тортогт хутгаж

	Хүн төрөлхтнийг бүхлээр нь

	Хүйс тэмтрэх тэнхээтэй

	Хөнөөлт үхлийн галыг

	Хүн бас нээгээд

	Хаа нэгэн газар

	Хадгалж хурааж байна.

	Хүний тусын тулд

	Нэг нь осгож явахад

	Хөнөөл хорын төлөө

	Нөгөө нь ингэж зүтгэнэ.

	Аяа энэ хорвоогийн

	Асах галд хүртэл

	Амьдрал үхэл хоёр

	Амь тэмцэн тулалдана.

	Гэсэн ч бас учиртай

	Гэрэлт ухаан гэж бий, 

	Хэрцгий балмад үйлийг

	Гэсгээн цээрлүүлэх цаг бий.

	Алтан нарын гэрэл

	Хүний итгэлийг ундраана.

	Ачит амьдралын гал

	Үхлийн галыг унтраана.

	 

	
ЗУЛЫН ГОЛ

	Тулалдааны буун дуу нэлээн холдож байлаа

	Туг нь дэрвэн хийссээр манайхан ч давшиж өглөө

	Туйлгүй хайртай дарга нь дайны талбарт шархдаад ойчив

	Туслах гэж нэг нөхөд нь даруй түргэн эргээд очив

	Тургиад шүлсээ хаяхад нь суларсан гурван араа

	Тунарсан улаан цусан дунд сувд шиг гэрэлтэн унав

	Тугийнхаа хойноос дарга, дүрлийж сүрхий ширтсэнээ

	Туйлдсан царай нь сэргэж нүд нь эршүүд гялалзав.

	Шалавхан ухасхийж хүчлээд, шүдээ зууж боссон нь

	Шархдаж бяцарсан чөмөг нь биеэ дааж дийлсэнгүй.

	Шарваж гуйвсаар дарга зогсох тэнцүүрээ алдаж, 

	Шанаагаараа чулуу мөргөөд шургаж уналаа.

	Бүр ч тэсэмгүй янгинаж, бэрх байгаа бололтой

	Бүүргэн дэх ташуураа авчир гэж дарга сулхан хэллээ.

	Хэдэн ганзагаа огтчуулж, хулсан ташуураа цуулуулаад, 

	Хэмхэрч гэмтсэн чөмгөө хангинатал бат хүлүүлжээ.'

	“Эмч дуудъя" гэж цэрэг хэлэхэд нь дарга

	“Эрхэлж ялархаж байх цаг одоо биш” гээд

	Эв эрүүл юм шиг эмзэглэх ч үгүй босоод

	Эмээлт мориндоо мордуулж эрчлэн хийсгэж одов.

	Давшиж яваа цэргийн зүг арга барагдан түргэлж, 

	Дайн тулааны гал дунд дарга эрчлэн оров.

	Дарлалыг жигшиж боссон дайчин хувьсгалч нөхөд нь

	Даргын бараа хараад урам зориг нь бадрав.

	Эцгийн голомт сэргээхээр эцсийн тулаан хийхдээ

	Эрх чөлөөний үүдийг ингэж явж нээсэн юм.

	Эх нутагтаа бадраасан зол жаргалын галын

	Эхэлж асаасан зулын гол нь тэд болсон юм.

	 

	
ЗҮРХ СЭТГЭЛ ХОЁР ОО...

	Хоромхон зуурч зогсолтгүй цохилон байдаг зүрх чинь

	Хонгор биеийн чинь цусны гүйдлийг хөтлөн лугшихдаа

	Хорвоо ертөнцөд хүн болсон хосгүй их гавьяагаа бүтээж, 

	Хотол арддаа тус хий! гэж хөтлөн дугтчиж байгаа биш үү!

	Хүнд л ганцхан байдаг тархи сэтгэлийн гайхамшигт эрдэнээ

	Хүйтэн сэтгэл бузар шуналын тоосонд хиртээлгүй хадгалж, 

	Хүсэн эрмэлзэх тэмцлээ гэрэлтэй гэгээтэй өдөрт чиглүүлж, 

	Хүчлэн зүтгэж, бүтээх чадлаа ардын үйлст зориулъя!

	Биеийн амрыг эрхэмлэн хичээж, залхуурч халширч хэвтсэнээс

	Бэрхшээл саадыг туулан давж цуцаж ялах бахтай.

	Бидний оюун сэтгэлийг нам үргэлж хөтлөн зоригжуулж

	Бэрхийг ялах итгэлийг урьдаас гэрэлтүүлж байдаг

	Цорын ганц өлгий болсон эх орондоо хайраа зориулж, 

	Цоо шинийг байгуулж байгаа эрхэм үйлст нэмрээ оруулж

	Цохилох зүрх хөтлөх оюунаа намын үйлстэй холбож, 

	Цогтой сэргэлэн ажиллаж явахыг ард түмэн найдаж байна.

	 

	
ЭНГИЙН НЭГ ЧУЛУУНД НЬ Ч ГЭСЭН...

	Олон хоногоор алсалж холдоод

	Одоо л нутгаа зүглэж явна

	Онгоцны цонхоор доошоо харж

	Орчлон дэлхийн сониныг ажна

	Эх нутгийн тэнгэрт ороход

	Элэг зүрх оволзон догдолж

	Эсгий гэрийн бараа харахад

	Илч хайр нь таалах шиг болно

	Эрвийж сэрвийсэн цэнхэр уулс, 

	Эрээлжилж зэрэглээтсэн цэлгэр хөндий

	Энгийн нэг чулуунд нь ч гэсэн

	Эх нутагтаа би юунаас ч хайртай:

	Энэ биеийн минь хамаг цогцос

	Эрдэнэт шорооноос нь бүрдэн тогтсон юм

	Эхээс төрөхөд энэ нутаг

	Энхрий алгаа тосож авсан юм

	Хэлд орохдоо “ээж, аав” гэж

	Монгол хэлээр эхэлж амласан юм

	Хөлд орохдоо эхээ түшиж

	Хөрс шороонд нь мөрөө гаргасан юм

	Ариун сайхан эх орондоо би

	Амь насаа бүгдийг зориулж, 

	Ард түмнийхээ төлөө зүтгэж, 

	Ашдын үйлст нь хүчээ өргөнө.

	 

	
ӨНДИЙЖ БОССОН ЭХ УЛС ЮУГАА

	Өндийж боссон эх улс юугаа

	Үнэн голоосоо энхрийлэн хайрлаж, 

	Өөдлөн дэвжих их үйлст нь

	Үхэхийг тоохгүй махран зүтгэе!

	Олны зовлонг халж боссон

	Сайн нөхрийн буун дуунаар

	Орчлонгийн чихэнд аниргүй болсон

	Монгол хүн омогтой өндийж

	Андгайлж тавьсан тангаргаа гүйцээж, 

	Сандайлж суусан дайснаа шилгээж, 

	Далан дээрээсээ сэгсэрч хаяад

	Далай жаргалын үүдийг нээсэн

	Эрэгтэй эмэгтэй бүгдээрээ зэрэгцэж

	Эрвийх дэрвийхээр шамдан зүтгэе!

	Эх улсынхаа жавхланг бадруулж, 

	Эцэхийг мэдэхгүй хүчлэн зүтгэе!

	Хэний ч хүүтэй халшрахгүй уралдаж, 

	Хийморь цогтой ана мана явж, 

	Мохошгүй тэмцэж, уйгагүй оролдсоор

	Монгол гэдэг нэрээ мандуулъя!

	 

	
* * * Хичээл тараад, даагандаа мордож...

	Хичээл тараад, даагандаа мордож

	Гэрийн зүг үсэргэж яваа

	Өөрийн сурагчийн хойноос ширтэж

	Өвгөн багш бахтай инээжээ

	Салхитай уралдаж хийсгэж яваа

	Шалмаг жаалын цовоог бахдахдаа

	Шинэ Монголоо мандуулах эр

	Чийрэгжиж явааг нь хараад баясжээ.

	 

	
ЭРГЭЖ БУЦАХ НЬ АРГАГҮЙ

	Намрын цайвар нар магнай дээр гялтайж, 

	Навчны цайрсан өнгө өдрөөс өдөрт хувилна

	Намуун хонгор салхи хойноос хааяа үлээж, 

	Найган үүрэглэсэн хялгана сөлөө улам хатаана

	Халуун орныг чиглэж, холыг зорин аялахаар

	Галуу шувуу цуглаж, тэнгэрт зэллэн ниснэ

	Эх нутагт минь мэндэлсэн энэ жилийн төл нь

	Ижил сүргээсээ тасарч, эргэн буцан ниснэ

	Тэнгэрийн гүн уудмаас тэртээ доошоо ширтэж, 

	Цэнхэр тунгалаг нуурын толь шиг гялалзахыг ажна

	Зэрэглээ униар татсаар дассан газар харагдана

	Зэгст сайхан нууртаа өссөн болохоор хоргодно

	Илч хайраа шингээж эхийн барьсан үүр, 

	Элгэн биед нь торнисон ээлтэй нөмөр шугай, 

	Эхэлж анх сэлсэн гүехэн цэнхэр тохой, 

	Энэ бүхэндээ хоргодоод эргэж буцах нь аргагүй

	Хоёр жигүүрийн хүчээр шувуу бахдам нисэвч, 

	Хорвоод хосгүй чадалтай хүнтэй яаж зүйрлэх вэ?

	Гэсэн ч эх болсон амьтны гэгээн хайр илэрч, 

	Гэдрэг зугтсан үрээ ганцхан эх нь хөөцөлдөнө

	Дулаан улиралд татагдаж, холын замд гарахдаа

	Жигүүртэн шувуу хүртэл хоргодож буцаад байдаг нь

	Өлгий болсон орон гэдэг сэтгэлийн хүчтэй соронзон юм

	Өссөн дассан нутаг гэдэг холдоход үнэхээр бэрх юм

	Унасан төрсөн газар, угаасан тунгалаг ус минь

	Ямар ч эрдэнээр сольшгүй элэг зүрхэнд энхрий!

	Түмэн бат хэлхээтэй төрөлх сайхан нутаг минь

	Хариулж баршгүй аятай хайрт ээжтэй минь адилхан!

	 

	
ХАШАА

	Шинэхэн боссон байшингийн баруунтай

	Шивээлж барьсан хашаа байдаг

	Өвч ханы нь зайгүй шавж

	Өргөст төмөр хадаатай байдаг

	Хүнд хаалга хааяахан онгойход

	Хөөрхөн гэгчийн байшин харагдана

	Хүнээс нууцалсан тэр байшинд

	Хөөрхий ганц эзэн нь хоргодно

	Оройн зурвасхан тэнгэрээс бусад

	Огторгуйг ханаараа хагаслан далдалж, 

	Орж зорчих салхинаас эхлээд

	Орчлонг бүхлээр нь халхалж байлаа

	Хань нөхдийн цээжнээс оргилох

	Хайр сэтгэлийн илчийг хүртэл

	Хардах сэрдэхийн хүйтэн ханаар

	Хавьтахын эрхгүй цагдаж байлаа

	Худгийн ёроол шиг тэр хонхорт

	Ургасан навч өнгөгүй цонхийж, 

	Хүнээс зожиг эзний нь сэтгэл

	Уйтгарт умбан гандаж байлаа

	Насаараа тордсон эзэн өөрөө

	Хашаагаа нэг өдөр нурааж гарлаа

	Налж унасан модоо хөрөөдөөд

	Хугалж цуучаад хурааж барлаа

	Хорин жилээр бие сэтгэлийг нь

	Хорвоогоос таслан хорьж байсан

	Өөрийн байгуулсан шоронгоо ингэж

	Өстөн дайсан шигээ шийтгэж залхаав

	Шивээ хашаа нурахаас урьтаж, 

	Шинэтгэх цагийн эрхэнд уятаж, 

	Хувиа бодохын мөс ханзарч

	Эвээ нэгтгэхийн эдийг таньжээ

	Өгөрч хагссан хашааны модоор

	Өвгөн зуухандаа гал өрдөнө

	Тэр бадарсан галын дотор

	Тэнүүн сэтгэл жаргалыг үзнэ

	 

	
ШОН

	Холын хязгаарт утас татаж

	Хэсэг сайхан эрчүүл явсан юм

	Хонины бэлчээрт тэдэнд дасаж

	Хэдэн өдөр би зугаатай байсан юм

	Өртөөний морьдын довтолгож байсан

	Өвгөн буурал замын дагуу

	Өнөөх хүмүүсийн явсан мөрөөр нь

	Өндөр шонгууд ярайн үлдэв

	Өндөр тэр шонг харахад

	Өргөж босгосон хүмүүс нь үзэгдэнэ

	Өргөн талын харуулд гарсан мэт

	Өдөр шөнөгүй номхон зогсоно

	Жирийн тэр хүмүүсийн татсан

	Ерийн төмөр утасны голоор

	Учирсан хоёрын хайр дамжиж

	Улс орны минь судас лугшина

	 

	
ХАЛАА

	Хээрийн галуу зэл татан буцахад

	Үр төлөө тэдэн дундаас олж үзээд, 

	Өөрийн эрхгүй доголон нулимс унагаж

	Өр зүрх минь догдолж гэнэт оволзов

	Үрсээ торних тусам баярлан яарч, 

	Жиргэн дүүлэн тэжээх хоол түүж явсан сан

	Үүрээ тэд орхин хаяж явахад нь

	Жигүүр хүслэн хоёроо цуг зүүж өгсөн сөн

	Тэд маань эр бяртай гоо сайхан дэвж, 

	Тэнгэрийн мандлаар элэн халин одоход нь

	Тэсгэлгүй би даган хөөрөх гээд чадсангүй

	Тэнхэлгүй биеийнхээ ягдсанд ч гутсангүй

	Хойчийг залгамжлагч үрээрээ амьтныхаа эх эцэг

	Хорвоод ороо мөнхөлж үлдээх нь тэр гэж

	Үзэсгэлэн, тэнхээ, итгэл гурвынхаа халааг өгсөн

	Үрийнхээ царайд өөрийгөө олж үзээд баясна.

	 

	
ГИШГЭСЭН МӨРӨӨ ҮЗЛЭЭ

	Сэтгэлд үүрэглэсэн дурсгал

	Сэргэж гэнэт амилаад

	Аагтай залуу нас минь

	Арга барагдтал санагдав

	Тансаг тэр насныхаа

	Гишгэсэн мөрийг үзэх гэж

	Тамирын голын хөндийгөөр

	Өгсөж уруудаж явлаа

	Энэ сайхан хөндий

	Миний хүссэн өлгий сөн '

	Ээж аавын хайранд

	Эрхэлж өссөн хангай сан

	Өвс түлээ ачсан

	Хөсөг тэрэг хөтлөлцөж

	Өвгөн болсон аавтайгаа

	Хөндлөн гудас явсан сан

	Үнээ саах үеэр

	Ялаа үргээж өгөх гэж

	Үхэр тугалын зэлэн дээр

	Ээждээ туслах гэж цөхдөг сөн

	Үеийн тэрсхэн залуустай

	Үрээ морьд эмээллэж

	Айраг дарсхан эргүүлж

	Айл хэсэж

	Өнөө л бидний сүрддэг

	Хадан хясааны цээл

	Өнгийн харахад хэвээр

	Харлан ногоорон нүүгэлтэнэ

	Аавын шарилыг тавьсан

	Ээвэр толигор энгэр

	Алаг нүдний үзүүрт

	Элэг эмтлэн тусна

	Аймаг орох зам

	Хажуу тийш зурайсаар...

	Амьтан хүн мөн л

	Хожуу болтол цувсаар...

	Ай хөөрхий олон юм

	Хуучин янзаараа байхад

	Аагтай залуу үе минь

	Хувилж ондоо болжээ

	Уудам их хорвоо

	Тэнхлэг юугаа эргэсээр, 

	Урд Тамирын ус

	Тэнхээ мэдэн хурдалсаар

	Сар жил гэдэг

	Саатах юмгүй өнгөрч

	Хар байсан үсийг минь

	Саарал өнгөөр буджээ

	Танай гэрийн тооноор

	Галын гэрэл улалзаж

	Танхил зүрхийг минь татсан

	Газрын од байсан сан

	Тэртээ зүүн дэнжийн

	Газрын ганц од

	Тэнгэрийн буман одноос

	Ганцаар дотно байдаг сан

	Үелзэж догдлох зүрхний минь

	Жолоо цулбуурыг атгаж

	Үдшийн бүрий эхлэхээр

	Холоос анивчин дуудна

	Амьтны хөл татрахаар

	Чиний гэрлийг чиглэж, 

	Арлын нарийн замаар

	Дуу аялан таваргана

	Миний зүрхний цохиотой

	Хурд нийлэн таваргах

	Мэнгэт бор морины минь

	Буртхийх төвөргөөн

	Хүний сэтгэлийн дуутай

	Хөг нийлэн хөгжилдӨх

	Урд Тамир голын минь

	Уянга болсон урсгал

	Ноход хуцах чимээгээр

	Эцгийн гэрээс гарч

	Намайг тосон хүлээх, 

	Чиний гэрэлт царай, 

	Танхил залуу насны

	Тансаг сайхан дурсгал

	Тамирын голын устай

	Бодлын өмнүүр урсана

	Өнөө л бид хоёрын

	Болзоо тавьж уулздаг

	Өвгөн ганц улиас

	Бүртийж торойн харагдана

	Бүдүүн мөчрийг нь түшиж

	Бодолд автан зогсоход

	Бүрэг саарал холтос нь

	Бүлээн байх шиг санагдана.

	Амраг хайрын тухай

	Амьсгаа даран шивнэсэн

	Анхны түгдэрсэн үг

	Амнаас тэнд гарч

	Эмнэг онгон явсан

	Эмзэг зүрхний гүнд

	Эгэл янаг хоёрын

	Эхний зөрөг үүсжээ.

	Намайг тэр зөрөг

	Хөтөлж явсаар хожим

	Насны сайн ханьд минь

	Хүргэж өгөх гэж үүсжээ

	Өд сөдөө гүйцээхээр

	Өссөн үүрээ орхиж

	Өөр өөр зүг рүү

	Нисэж одсон сон

	Түмэн газар тэнэж

	Төрийн ажилд зүтгэсээр

	Эрхэлж өссөн нутагтаа

	Эргэж ирэх сайхан байна

	Танай манай хоёрын

	Гэрийн бууринд очлоо

	Тансаг залуу насныхаа

	Гишгэсэн мөрийг үзлээ

	Тортог утаа суудаггүй

	Цэлмэг тэнгэр мэлтийсээр

	Буртаг хог тогтдоггүй

	Цэнхэр Тамир мяралзсаар

	Миний тэр нутаг

	Мөн ч сайхан үзэгдэнэ

	Хүний хүүгийн сэтгэлийг

	Хөндөж татаж гижигдэнэ

	Голын ус ширтэж

	Орой болтол суулаа

	Холын уудам хөндийд

	Нэгдлийн чийдэн аслаа

	Тэр зүг чиглэж

	Хөлгийн жолоо залав

	Тэнгэр газрын завсраар

	Хийсгэж би үсэргэв...

	 

	
ЭЭЖИЙН МИНЬ ХАЙР

	Цастай уулын цас нь хайлж, 

	Цагийн дулаан болоод ирлээ

	Настай ээжийн минь сэтгэл уярч, 

	Намайгаа үргэлж харуулдан суугаа

	Алс нутгийн минь тэртээ зүгээс

	Аясын салхи сэнгэнээд байна

	Аясын тэр салхины урсгал

	Ачит ээжийн минь хайрыг авчраа даа

	Төрсөн нутгийн минь цэнхэр уулс

	Өр зүрхэнд минь хадаатай яваа

	Төрүүлсэн ээжийн минь нандин хайр

	Үргэлж намайгаа дулаацуулж яваа

	Хазаар дарсан агсан хүлгээр

	Хайрт нутагтаа хүрээд очно

	Халамжлан өсгөсөн миний эжий

	Халуун гараа тосоод угтана

	 

	
ХАВРЫН УРЬ

	Хангинан донгодох хөхөөн дуу

	Хайлан хоржигнох хөвчийн горхи

	Хөдөө хээрийн хөгжим болж, 

	Хөрст дэлхийг амилуулаад ирнэ

	Цэцгийн уран дэлбээ дэлгээд, 

	Хаврын урин хорвоог баясгана

	Цээжний уян бодлыг нь хөндөж, 

	Хүний оюунд холхийг сануулна

	Хүйтнийг тайлж хавар залгадаг

	Хүчрийг туулж жаргал золгодог

	Хүдрийг хайлж ган тунгаадаг

	Хүнийг хайрлаж амраг болдог

	Хөлдөж хаагдсан ус тавирч

	Хөндий уруудан зоргоор урСана

	Холдож хагацсан хүсэлт амраг нь

	Хань ижлээ зорьсоор ирнэ

	 

	
ХАЙЛААС

	Толийсон тэгш талын дунд

	Торойсон ганц хайлаас харагдана

	Барайсан үүл дээгүүр нь нүүж

	Сарайсан мөчир нь салхинд найгана

	Хүчит шуурганд мөчир нь найгавч

	Хайлаас хэзээ ч толгой гудайхгүй

	Хүйтэн жавар хэчнээн харайвч

	Хөлдөх чичрэхийг ер мэдэхгүй

	Үүрийн жаврыг далдиралгүй сөрж, 

	Өндөр хярын оройд гарахдаа

	Үнэгэн малгай бүчилж үзээгүй, 

	Өлчир малчин шиг бахтай байна

	Тайгаас хол ганцаар гэж

	Хайлаас ер сэтгэлээр гутаагүй

	Талын бутаар ханиа хийсээр

	Хэзээ боловч ижлээр дутаагүй

	Өргөн тал ээжтэй болохоор

	Өнчин биш өнөр юм

	Өссөн өлгийдөө байгаа болохоор

	Өвлийн жавраас айдаггүй юм

	Гарсан салбар олон үндэс нь

	Төрсөн хөрснөөс хүч авна

	Өвлийн жаварт эхийн өврөөс

	Өлчир байх илч хүртэнэ

	Өнөө үзэхэд ганц хайлаас

	Өнчин юм шиг торойн байвч, 

	Өргөн талын шимтэй хөрсөнд

	Өнөр үр нь булаатай бий

	Онц удалгүй нэг мэдэхэд

	Олон үр нь соёолж торнисоор, 

	Орчин газраа чимэн найгасан

	Ой болж, талыг бүрхэнэ

	 

	
САР ЖУУЛЧИЛЖ ...

	Сар жуулчилж зүүн тийш хэлбийлээ...

	Саадгүй айлчилж зорьсондоо хүрээрэй!

	Саруул туяанд чинь бахдан инээсэн

	Сайхан сэтгэлтнийг дасгаж яваарай!

	Ижилдэн дассан хайртай хоёрын

	Инээсэн царайг ширтэн өнгөрөхдөө

	Сэлүүхэн талдаа монгол хоёр залуу

	Сэтгэлээ нээлцсэнийг хараа л биз ээ!

	Манай нутагт хүн бүр тэгш

	Саруул жаргалыг баттай эдэлж, 

	Маргаашаас айх түгшүүртэй болохоор

	Сайхан туяанд чинь тавтай баясдаг юм

	 

	
ҮҮЛ

	Өндөр тэнгэрээр үүлэн сүрэг

	Өмнө зүг хуйлран шогшино

	Өдтэй юм шиг дүүлэн явахыг нь

	Өнгийн шувууд гайхан шагшина

	Эргэж саатахын завгүй үүлс

	Элдэх салхины эрчид залхана

	Үүлсийн өндрөөс өнгийн ажихад

	Уулсын ёроолоор хүн алхана

	Зөрөн хурдлах үүлсийн хараанд

	Өт хорхой шиг бяцхан үзэгдэвч

	Сөрөн алхах хүний чадлын

	Ид хавыг бахдан өнгөрнө

	Сүргээрээ үүлс бүрэн дарагдаж

	Салхины сүрд салбарч байхад

	Зоргоороо загнаж сөрөн алхах

	Хүний ирэнд салхи урагдана

	Гинжийг хүн там шиг жигшиж, 

	Зоргоор явахыг амь шиг эрхэмлэж

	Гэгээн зүрхээ эрх чөлөөний

	Золтой үйлст өргөдөг нь учиртай

	 

	
НАМАР

	Нэвсгэр ногоон навчис шарлаж

	Нэг хоёроороо газар унасаар

	Хээрийн ой нүцгэрэн шалдарч, 

	Зээрийн шилбэ шиг мөчир нь шаргалтана

	Хоногоос хоногт хүйт нэмсээр

	Хонгор намар холдон одно

	Цасны түрүүч туйлаас хаялж

	Цагийн ширүүн ч тулан ойртоно

	Өрсөн ирэх хүйтнээс урьтаж, 

	Өмссөн дээлээ модод тайчиж

	Газар-эхээ тэр хувцсаараа

	Гайгүй сайн дулаалан хучна.

	Хөөрхий ээж минь дааруузай гэхдээ

	Хөвчийн ой шалдран үлдэвч, 

	Бахим мөрөө алдлан сэгсэрч, 

	Бардам тэргүүнээ өргөн зогсоно

	Дэрсний даялсан мөчрийг нь харахад

	Дэвэн гарах бөхийн гар мэт

	Тэрслэн чацархах өвлийн хүйттэй

	Тэнхээ сорихоор өрөн зогсох мэт

	 

	
ГАНЦХАН ХҮНИЙГ ШАГНАНА

	Зүсийг чинь үзсэн гэрэлт цагаас хойш

	Зүрх сэтгэл минь зүгээр байтал догдолно

	Зөн мөрөөдлийг бодол санаандаа хурааж, 

	Зөрөөд өнгөрөхийг азын явдалд тоолно

	Цэцэгтэй наадах хээрийн эрвээхэй атаархам

	Цэвэрхэн царай чинь сарны гэрэл шиг туяарна

	Цэнгэл баяслын эрхэм сайхан сор нь гэж

	Цээлхэн оюундаа эрчүүл чамайг шохоорхоно

	Улбалзах дүрээрээ хорвоог чимэн өнгөлсөөр

	Улс амьтны харааг чи минь булаана

	Учрах хүслэнг олны цээжинд бадраавч, 

	Урвахгүй хайраараа ганцхан л хүнийг шагнана

	 

	
МИНИЙ ЗҮРХНИЙ ЗУЛ

	Толгодын дээгүүр зэллэсээр

	Тогоруун цуваа буцлаа

	Дотор сэтгэл үймэрч

	Төрсөн нутаг санагалзана

	Гангар гунгар дуугарсаар

	Галуун цуваа буцлаа

	Голын хайртай чамайгаа

	Холын нутгаас мөрөөднө

	Нутаг амраг хоёр минь

	Миний зүрхний зул юм аа

	Нисэн очъё гэхээр

	Мянган бээрийн хол юм аа

	 

	
ГОО ҮЗЭСГЭЛЭН

	Үлэмжийн цэвэрхэн чиний

	Үзэсгэлэнт царайг хараад

	Өлмий дор чинь сөрдийх

	Өргөсний үзүүр нугарна

	Сайхан төрсөн чиний

	Саруул нүдийг хараад

	Сэтгэлийн тэнгэрт өтгөрсөн

	Шөнийн харанхуй шингэрнэ

	Хорвоод гоо сайхан гэж

	Байхгүй байсан сан бол

	Хосгүй сайхан хөгжим ч, шүлэг ч

	Бүтэхгүй байх байсан

	 

	
ХАЙРЫН ДЭЭЖ

	Хот айлын хойно

	Цагаан гэр дүнхийнэ

	Хонины хашааны зүүнтэй

	Морины уяа сунайна

	Гогцоорч сунасан уяан дээр

	Багтаж ядан багширч, 

	Холоос унасан морьд

	Тогтож ядан бөмбөлзөнө

	Элэг бүтэн өссөн

	Өргөн өтгөн үрс нь

	Ижил хань болсон

	Хүргэн бэр бүгдээр

	Сар өдрийг тааруулж

	Шинийн нэгэнд золгохоор

	Өвгөн настай эцгийндээ

	Өнөөдөр бүрэн цуглажээ

	Ханхар өвгөн хоймроо

	Хаан адил завилна

	Хажууд нь суугаа эмгэн нь

	Хатан адил заларна

	Хатуу хүтүү ажилд

	Хамт нийлэн зүтгэж

	Олон хүүхэд өсгөх гэж

	Ойчиж босож явахдаа

	Амттан гашуун хоёрын

	Аль алиныг амсаж

	Хоёр биеэ элбэрч

	Хорвоод насыг элээхдээ

	Ганц удаа жилдээ

	Өвгөн ингэж ямбална

	Гал тогооноосоо холдож

	Эмгэн сүрхий жаргана

	Гоёлын дээлээ өмссөн

	Гоо сайхан хүүхнүүд

	Идрийн жавхаа бүрдсэн

	Эрмэг чийрэг харчуул

	Хайрт аав ээждээ

	Хадаг барин золгоно

	Халуун хацраа үнсүүлж

	Хайрын дээжийг хүртэнэ

	Амтат идээ өрж

	Айраг цагаа сөгнөж

	Насан хутаг нэмсний

	Найр хурим эхэлнэ

	Ариун ерөөлөө гэж

	Анхны дугараа өргөнө

	Аялгуут дуугаа түрж

	Амьтан бүгдээр наргина

	Харин отгон хүүхнийх нь

	Цагаан царай туяаравч

	Хархан торомгор нүд нь

	Цаанаа л нэг гунигтай

	Хөлгийн туурайн чимээгээр

	Тогтож ядан өндөлзөнө

	Хүн ирэхийн тоолонгоор

	Угтаж харан булталзана

	Ойр холын идэрчүүд

	Найр баярт оролцон

	Зоог дарс барилцан

	Зочин болон наргилцана

	Хэсэг тэр харчуул

	Хэсэх айлаар мундаагүй

	Шингэн дарсанд шимтэж

	Шигдэж суухыг шамдаагүй

	Олны хайрыг булаасан

	Од шиг сайхан зүстэй

	Отгон энхрий охиных нь

	Оч шиг харцыг горьдоно

	Амьтны нүдийг манасаар

	Сэм сэмхэн ширтэнэ

	Ажиж хэнийг нь харах бол гэж

	Сэтгэл зүрх шимширнэ

	Хүн гадаа дуугарахаар

	Хүүхэн гадаа гарав

	Хүссэн хүсэл нь биелж

	Дассан амраг нь ирэв

	Өнөр өтгөн айлын

	Отгон хүүхний амраг

	Өрнөх саруул амьдралын

	Өглөө нь болсоор ирэв

	Инээх зөөлөн харцаараа

	Итгэл хайраа дамжуулж

	Идэр хоёр бие биесээ

	Энхрийлж ширтэн уулзаад

	Халгаж үүдэнд зогссоноо

	Зориглож гэрт оров

	Хамаг амьтны хараа

	Эргэж тийшээ хандав

	Хээрийн бэлчээрт бойжсон

	Хайрын халуун сэтгэл

	Гэрэлт оны эхээр

	Гэрийн босгыг алхав

	Эгч нар сүрхий болохоор

	Эмзэг учрыг нь гадарлаж

	Эрхэм дүү минь дээшээ гэж

	Эцгийн дэргэд суулгав

	Яггүй суурьтай тухалж

	Удмаар суусан харчуул

	Яльгүй шалтаг хэлээд

	Уван цуван одно

	Нэгдлийн сайчуул дотор

	Нэр нь гавьж гараагүй

	Адуун сүргийн даамалчин

	Айлын хойморт үлдлээ

	Отгон хүүхний сэтгэлд

	Онгойж байсан суудал

	Одоо л нэг бөглөрч

	Оюун бодол нь тэнийв

	Өнтэй өвлийн зааг дээр

	Онтой ингэж золгосны

	Зөнтэй давхар найр

	Дүнтэй нижгэр өрнөнө

	Хундага хулаа дүүргэж

	Цэнгэл жаргалаа ярилцана

	Хуур хийлээ дарж

	Цээл хоолой хангинана

	Эрх жаргалын тэр дууг

	Өрх болгонд түрж

	Бүх монгол даяар

	Бүгд золгон цэнгэнэ

	 

	
ХОС ЖИГҮҮР

	Зэллэн ниссэн ангирын цуваа жигдэрч

	Зэрэглээт талын дээгүүр ганганан холдов

	Зэлүүд хөндийн наран хүртэл буцахад

	Зэгст нуурын захад ганцаар би хоцров

	Өрөөсөн жигүүр гэмтэж, нутгаа хүрэх байтугай

	Өөдлөн хөөрөх тэнхэлгүй ягдаж би үлдлээ

	Өвсний толгой намрын салхинд найгаж

	Өр зүрх минь өнчрөхийн гунигт автлаа

	Амьтны хань гэдэг аргагүй л тэгэхэд ялгарч

	Алсыг зорьсон цуваанаас цор ганцаар тасарч

	Элдэж хөөж байгаа намрын жаврыг сөрж, 

	Эргэж чи минь намайгаа дуудсаар ирж билээ

	Нуур тойром тас няс болтол хөлдөөд

	Уур цан тачигнаж гарахын цагт

	Амьсгаагаараа нэгнийгээ бүлээцүүлж суувал

	Амрагийн жаргалыг амсах нь тэр гэлээ

	Амьдрал гэдэг аргагүй л хоёр жигүүр билээ

	Алив өрөөсөн жигүүртэн хаа шальж холдоно билээ

	Амраг минь чи нэг жигүүр минь билээ

	Аяа, хоёр жигүүртэй хойно юунд бид алзана билээ

	 


* * * Шархадсан жигүүртний өд шиг...

	Шархадсан жигүүртний өд шиг

	Шарласан навчис хийснэ.

	Сэрүүн намар сэнгэнэж

	Сэтгэлийн гунигийг хөндөнө.

	Толгодын дээгүүр зэллэсээр

	Тогоруун цуваа буцна

	Дотор сэтгэл үймэрч

	Тоост нутгаа санагалзана.

	Гангар гунгар дуугарсаар

	Галуун цуваа холдоно.

	Голын хайртай чамайгаа

	Холын нутгаас мөрөөднө.

	 

	
ХАЙР МИНЬ ХОРООГҮЙ БАЙХ БАЙГАА ДАА

	Амраг чамтайгаа учрахыг

	Арай эртхэн мэдсэн бол

	Алаг морио

	Алсын аянд уналгүй

	Ариглаж байх минь яалаа даа

	Аймгийн наадамд очихдоо

	Авгайдаа унуулаад

	Дөмөлзүүлж явахын цагт

	Алаг морь минь тураагүй байх байгаа даа

	Амраг чамтайгаа учрахыг

	Арай эртхэн мэдсэн сэн бол

	Аялгуут дуугаа

	Хуурамч хүнд үрэлгүй

	Хурааж явах нь яалаа даа

	Аглаг хорвоод зорчихдоо

	Авгайдаа үнэн зүрхнээсээ

	Уяран дуулахын цагт

	Аялгуут дуу минь хариагүй байх байгаа даа

	Амраг чамтайгаа учрахыг

	Арай эртхэн бол

	Алаг зүрхээ

	Хатуу үгэнд алгадуулалгүй

	Хамгаалж явах нь яалаа даа

	Алс ирээдүйг зорихдоо

	Авгайдаа илчээ өгч

	Бүлээцүүлж явахын цагт

	Алаг зүрх минь хөрөөгүй байх байгаа даа

	Амраг чамтайгаа учрахыг

	Арай эртхэн бол

	Ариун хайраа

	Халтай бүсгүйд өгөлгүй

	Харамлаж явах нь яалаа даа

	Амьдралын турш алхахдаа

	Авгайдаа элбэг баян

	Гаргаж явахын цагт

	Амраг хайр минь хороогүй байх байгаа даа

	 

	
ГУРВАН ЗУЛЗАГА МИНЬ

	Гурван бундайсан

	Зулзагатай билээ би

	Гурван охин

	Янзагатай билээ би

	Гурван талаас

	Төөнөх илч минь

	Тэр билээ

	Гурван талаас

	Түших итгэл минь

	Тэр билээ

	Эрх танхи

	Инээж хөхөрч

	Тумлаж гомдсоор

	Тоглож наадсаар

	Торниж л явахад нь

	Дотроо баясаж

	Энх тунх

	Эржиж чийрэгжиж

	Тоононд тултал

	Том болохыг нь

	Үзэх сэн гэж

	Үнэн яардаг

	Эцэг эхдээ

	Үр хүүхэд

	Эгнэгт нялхаараа

	Санагдаж явдаг

	Эвий тэд минь

	Эртэй горьтой

	Тоононд тултал

	Том болсон ч

	Эцгийн нүдэнд

	Нялхаараа үзэгдэнэ.

	Хожим хэзээ ч

	Нулимс гаргахгүй

	Одоо л дуусгая гэсэн шиг

	Нялх нь уйлахдаа амархан

	Хойчийн замаа

	Байнгын саруул

	Баяраар бэлгэдэж

	Их нь инээхдээ дуртай

	Гурван бундайсан

	Зулзагатай хүн би

	Гурван охин

	Янзагатай хүн би

	Гурван талаас

	Төөнөх илч минь

	Тэр билээ

	Гурван талаас

	Түших итгэл минь

	Тэр билээ

	Бахим нэг иш дээр

	Салаалж ургасан царс шиг

	Бат хайрын хэлхээтэй

	Санаа сайтай үрс минь

	Бартаа хэрвээ тохиолдвол

	Багыгаа дундаа хийж, 

	Хоёр эгч нь нөмөр болж, 

	Хонгор дүү нь үнэр болж

	Г урвуулаа нийлээд өнөр болж

	Халтирахад нь түшиг болж, 

	Хазайхад нь тулгуур болж, 

	Энэ орчлонгийн жаргалыг дуулж, 

	Ээдрээтэй ямар ч замыг туулж

	Гурван жаахан янзага минь өсөөд

	Гунхсан чийрэг охид гарна.

	Түмэн Монголын

	Хүний санд

	Дуслын төдий нэмэх

	Угийн

	Төл минь

	Тэд билээ.

	Төр улсдаа

	Хүчин зүтгэх

	Тусын төлөө өсгөх

	Удмын

	Бэл минь

	Тэд билээ.

	 

	
ТОЙРМЫН ЗАХАД ТОРОМ БУЙЛАХЫГ ЧАГНААД

	Заяадаа

	 

	Ангирын зулзага ядан сэлэхийг хараад

	Аав нь үрээ бодон бодон сууна.

	Амьдралын далайд алаг үр минь мөн л

	Ангирын зулзага шиг ядан сэлж сурна.

	Зээрийн янзага дэгдэн дэвхрэхийг ажаад

	Хээрийн хоймор үрээ бодон сууна.

	Зэрэглээт тал шиг амьдралын нугачаан дунд

	Зээрийн янзага шиг үр минь турь сууна.

	Аглаг дэлхий шиг амьдралын арвин жам

	Алагтай цоогтой гэж хонгор үр минь мэдээрэй!

	Алагтай цоогтой тэр амьдралын дунд

	Алдаж онохгүй явна гэж бүү бодоорой!

	Эндэж алдахаас сандарч битгий тэвдээрэй!

	Гэнэдэж осолдох нь тарчиг сэтгэлийнх биш!

	Сэтгэлийн тэнхээ биеийн сулыг нөхөж, 

	Сэлэхийн жигүүр зоригийн үзүүрээс ургадаг юм

	Бүдэрч ойчвол өргөж босгохыг хүлээж, 

	Бусдын гарыг горьдож битгий суугаарай!

	Бүгд олонд харин ээл тус хүргэж, 

	Буянтай, баян сэтгэл санаатай л яваарай!

	Хэн нэг хүн мэхэлж чамайг гомдоовол

	Хэцүү байх нь мэдээж хэрэг, үр минь!

	Харанхуйг гэтэлж саруул замд, тэгэхэд

	Хатан зориГ л хөтөлж гардгийг санаарай!

	Бусдын өмнө гэм хэрэв хийчихвэл

	Буруугаа хүлээгээд очихоос битгий ичээрэй!

	Заавал хүрнэ гэж сайн юманд зоригловол

	Замын дундаас няцаж битгий буцаарай!

	Тойрмын захад тором буйлахыг чагнаад

	Дотроо аав нь үрээ бодон явна

	Тоост хорвоод инээх уйлахыг үзсээр

	Торомгор үр минь хүний зэрэгт хүрнэ

	 

	
ГЭРЭЛ

	Гэгээн өдөр ойртон айсуйг тунхаглан

	Г эрийн тооноор үүрийн туяа тусахад

	Эрийн цээжинд сүүдэр эс хоргодог гэж

	Гэрэлт нарыг үр минь хөтөлж ирсэн

	Огторгуйн наран үдэш орхин одоход

	Охин минь надад гэрэл орлон үлдэнэ

	Эцгийн зүрхэнд дулаан илгээж

	Цэцгийн дэлбээ шиг хацраа наан эрхэлнэ

	Гэрэл минь, Гэрэл минь гэнэн томоогүй үр минь

	Зүрхний тооноор байнга тонгойх нар минь

	Хүслэнгээ шингээж эцгийн өгсөн нэр минь гэж

	Хүний сэтгэлд гэгээ л түгээж яваарай

	 

	
ЦОЛМОН

	Үүл шуугдан арилахад

	Оддын ертөнц гялалзана

	Үүрийн гэгээ тодроход

	Миний охин үзэгдэнэ

	Гэрэлт нарыг дагуулсан

	Үүрийн гялаан од шиг

	Гэрлээ дүүгээ хөтөлсөөр

	Миний Цолмон заяасан

	Дэрст хөндийг туулж

	Дэгдэн харайх согоо шиг

	Дэргэд эрхлэн наадахдаа

	Миний охин цовоо

	Зүлэг зулан найгасан

	Зуны нялх ногоо шиг

	Зүрх зөөлөн төрсөн

	Миний охин овоо

	Миний дээрээс мэлтийх

	Хүний сэтгэлийн од минь

	Үйлс бүхэн нь бүтэмжтэй

	Үргэлж гялалзаж яваарай

	
ИЖИЛ ХАНЬ

	Дөнгөж бид ханилж суугаад

	Төдхөн дороо хагацаж холдсон

	Үүргээ бид жаргал шигээ ариглаж

	Үг дуугүй хагацалтай золгосон

	Салахын өдөр “хуримаа” сая хийж, 

	Сайхан амрагаа алсад үдсэн

	Тэр үдэш яльгүй халчхаад, 

	Тэвдэх зовохоо хойш хаячхаад, 

	Ээжийнхээ дэргэд насандаа анх

	Эмэгтэй хүнийг ичилгүй үнссэн

	“Хайр гэдэг гал гэсэн үг!

	Хагацал гэдэг салхи гэсэн хэрэг!

	Галыг салхи бадраах ч байдаг

	Ганцхан үлээгээд унтраах ч байдаг, 

	Газрын холоос салхи та хоёрын

	Галыг дэгжээж явах болтугай!" гэж

	Эгнэж суусан зочдын өмнөөс

	Эртний найз минь ерөөсөн

	Үдшийн бүрийгээр буудлын газар

	Үдэж чамайгаа мордуулахаар очсон

	Хүн амьтан осгоох шахаад

	Хүйт тэгэхэд тачигнаж байсан

	Хахир жавар хацар алгадаж, 

	Аяа тэр шөнө ямар байсныг

	Амраг чи минь санаж байна уу?

	Холоос хожим бие биеэ санаж

	Хоног тоолон шаналж явахад

	Ховонд сумнаас илүү найдагсад

	Хоёр зүрхийг минь харваж үзсэн

	Бид хоёр тэгэхэд нь итгэлээр хуяглаж

	Биеэсээ хайраа илүүтэй ариглаж, 

	Хагацлын салхинаас хүч хүртэж

	Хайрын галаа дэгдээж явсаар

	Өгөөмөр хүслэнгээр сэтгэлээ баганадаж

	Өөдрөг сайхан өрхөө нэмсэн

	Цонхоор удалгүй баяр туяарч

	Цолмон, Гэрэл хоёр цуварч заяасан

	Ямар ч салхи бөхөөж барахгүй

	Янагийн гал цээжнээс хорохгүй, 

	Хорвоогийн тийм ховор хайр

	Хоёр зүрхийг минь холбож шагнажээ

	Харанхуй аюул нөмөрч ирэхэд

	Хайраараа намайг аварч гаргах

	Сайн ханьтай учирчээ би гэж

	Санаа дандаа түвшин яваа!

	Ээдрээтэй амьдралын далай дундуур

	Эвдэршгүй суурьтай хөлгөнд суугаад

	Урвашгүй итгэлт чамтайгаа хоёул

	Урагшлан явахад юунд алзана

	 


НАР ТОНГОЙХ ЦАГААР

	Үр соёолж, иш навч цухуйсаар

	Өгөөмөр баян урин зун ирэхэд

	Үзэсгэлэнт цэцэг дэлбээ дэлгэн найгасаар

	Өргөн дэлхийг уран өнгөөрөө баясгана.

	Нар буцаж хүйтэн сэрүү унаад

	Навч нахиаг шараар будаж эхэлнэ.

	Нартай зундаа амжиж дэлгэрсэн бүхэн

	Намрын улиралтай амгалан тавтай золгоно.

	Өтлөх нас өмнө тулж ирээд

	Хүний нүүрэнд гүн үрчлээ татна.

	Өөдлөх залуудаа зорьсноо амжиж хийсэн бол

	Хөгшрөх цагийг зовохгүй тайван угтана.

	 

	
ҮЕРХЭЛ

	Эхэндээ сүрхий элбэг оргилоод

	Итгэлийн тэнгис хүрэлгүй ширгэх

	Богино замтай үерхлийн булаг

	Бодолд зөвхөн сорви үлдээнэ.

	 

	
ИНЭЭДЭГ БАЙСАН ЮМ БИ

	Инээдэг байсан юм би

	Ингэж л байж

	Сэтгэлийнхээ цонхыг

	Нээдэг байсан юм.

	Намайг инээхээр

	Нар инээж

	Авчиж хумьсан

	Навч тэнийж, 

	Хүний нүүр

	Хаврын нуур шиг

	Мөсөн атираа нь гэсэж, 

	Мөн л сайхан толийно.

	Инээдэг байсан юм би

	Ингэж л байж

	Элдвийн зовлонгоо

	Гээдэг байсан юм.

	Гэтэл харин

	Гэв гэнэтхэн

	Нэг мэдэх нь ээ

	Сэг болтол

	Нуруу минь зовлонд

	Нуга дарагдаж, 

	Тэнийхээ больсноос хойш

	Инээхээ больсон юм.

	Инээдэг байсан юм би

	Ингэж л байж

	Элэг зүрхээ наранд

	Ээдэг байсан юм.

	Өндийх тэнхэлгүй

	Өвчинд ноёлогдож, 

	Эдгэрэхгүй зүдэрч, 

	Инээхээ больсноос хойш

	Хүй энэ орчлонд

	Хүн л ганцаараа инээдэг болохоор

	Хэнээ би алдаж, 

	Хүнээ больсноо мэдсэн юм

	Инээдэг болсон юм би

	Ингэж л байж

	Эрдэнэт хүний нэрээ

	Эргүүлж олж авсан юм.

	Инээх инээхдээ

	Илч туяа цацартал

	Хар үхлийг шоолон

	Ханхалзтал инээсэн юм.

	Ингэж намайг инээхэд

	Ижил хань минь инээж

	Үхэл өвчин хоёр

	Үргэж ухарч зайлсан юм.

	Инээдэг болсон юм би

	Ингэж л байж

	Үргэлж отож явдаг, 

	Үхлийг би алсан юм.

	Дэлгүүрийн худалдагч, 

	Өлгүүрийн үйлчлэгч, 

	Хэн хэнтэй уулздаг, 

	Хүн болгон инээж яв, 

	Өөрт чинь гарзгүй ч гэсэн

	Өрөөлд өглөг болж, 

	Яарсан хүн уужирч, 

	Даарсан хүн бүлээцнэ.

	 

	
ИЙМ НЭГ ДУУ БАЙСАН ЮМ

	Түрэмгий мэсээр сийчсэн

	Түүхийн гунигт хуудаснаас

	Амраг сэтгэлтэн дуулсан

	Аялгуут дуу хангинана

	Тэртээ олон жилийн

	Тэсвэр ихтэй гаслан

	Тэрсэх мэсэнд сөнөөгүй

	Хүний их хүслэн

	Г азрын хөрсийг доргион

	Сэтгэл өвтгөн хангинана

	Гаслант тэр дуунаас

	Итгэл зориг дуурьсана

	— Алтайн уулын оройгоос

	Униарт алсыг ширтэнэ

	Амраг хайртаа мөрөөдөж

	Учрахын ерөөлийг горьдоно

	Хар бага наснаасаа

	Хамт нэг дор өссөн сөн

	Саахалт айл явж

	Санаа сэтгэл дассан сан

	Мэдээ орох цагаасаа

	Миний сэтгэл хөрөвжиж

	Жирийн нэгэн үерхэлд

	Жиг ургаж хувирсан

	Арван долоо хүрэхэд чинь

	Аюулаас мэс хангинаж

	Ар өврийн хошуу гэж

	Албаар биднийг хагацаасан

	Гортиг татсан хориг нь

	Цагдаж биднийг дөнгөсөн ч

	Чагтага нэгтэй сэтгэлийг

	Цаазалж хэн ч чадаагүй.

	Алтайн уулын оройгоос

	Униарт алсыг ширтэнэ

	Амраг хайртаа мөрөөдөж

	Учрахын ерөөлийг горьдоно

	Баян цэлгэр нутгийн

	Буян дэлгэр үрс сэн

	Уян цээл хоолойгоор

	Учир хайраа дуулсан сан

	Холоос хайраа ариглаж

	Хоног сарыг хороолоо

	Хонгор сайхан амраг минь

	Хорин насыг насаллаа

	Хоног болзсон учрал

	Зэрэглээ^ адил ухравч

	Хоёр сэтгэлийн хүслэнд

	Зэв суухыг үзэхгүй.

	Өвөр хошууны охин сон

	Өнөр Монголын үрсэн

	Өтлөхийг үзэхгүй хайрсан

	Өнжихийг мэдэхгүй хүслэн сэн

	Үлээх салхин исгэрч

	Хойноос урсан өнгөрөхөд

	Үнсэх хайраа нисгэж

	Хонгор чамдаа илгээдэг

	Борооны үүл саатах

	Өндөр сарьдаг байсан ч

	Бодлын хайр тээглэх

	Эргэлзээн даваа байхгүй

	Хангайн уулын оройгоос

	Униарт алсыг ширтэнэ

	Хайртай чамайгаа мөрөөдөж

	Учрахын ерөөлийг горьдоно

	Эхийн захисан захиаг

	Мэхийн заавал биелүүлнэ

	Бэхийн сайныг дэвтээж

	Бичсэн тангаргаа гүйцээнэ

	Эцгийн голомтыг унтраах

	Эрх бидэнд байхгүй

	Эцсийн жаргалыг үзэхэд

	Бэрх байсан ч айхгүй

	Тоононы хоёр баганаа

	Хамжиж хоёул өргөөд

	Оонын хоёр эвэр шиг

	Хамтарч заавал амьдарна

	Түрэмгий мэсээр сийчсэн

	Түүхийн шарласан хуудаснаас

	Амраг хоёрын дуулсан

	Ийм дуу хангинана

	Тэртээ олон жилийн

	Тэсвэр ихтэй гаслан

	Тэрсэх мэсэнд хариагүй

	Хүний их хүслэн

	Газрын хөрсийг доргион

	Сэтгэл өвтгөн хангинана

	Гаслант тэр дуунаас

	Итгэл зориг дуурьсана.

	 

	
ХҮНИЙ ГЭРЭЛТ ЕРТӨНЦӨД

	Умар зүгийг барин суудлын машин хурдална

	Улаанбаатарын гэрэл шөнийн харанхуйд гялалзана

	Жолоочийн хажууд суусан бүсгүй хүн уйлж

	Зогсохыг мэдэхгүй нулимс хацрыг нь даган бөмбөрнө

	Алдар цуу гараагүй ерийн монгол бүсгүй, 

	Ардын үрсийг хүмүүжүүлдэг жирийн тэр багшийг

	Гай зовлон дагаж амгалан байдлыг нь эвдээ юү?

	Гаслант үхэл дайрч ариун зүрхийг нь эмтлээ юү?

	Эргэж бүсгүй харахад нь Зайсан толгой сүүмэлзэж

	Дэргэд нь байгаа сургуулийн байшин цайрч үзэгдэнэ

	Холын газраас ирсэн хоёр зуун шавийнх нь

	Хонгор хөөрхөн царай нүдний өмнө тодорно

	Сайхан тэр бүсгүй хамаг ажлаа дуусаад, 

	Санаа сэтгэл төвшин гэрийн зүг чиглэхээр

	Урин хаврын салхиар цээж дүүрэн амьсгалж, 

	Урамтай амгалан гэгч нь намуун алхалж гарсан, 

	Эргэн тойрон хүүхэд бүгд нойрсож байхад

	Бяцхан охин ганцаар унтаж чадахгүй холхино

	Элэг зүрхний гүнд нэгэн бодол эргэлдэж

	Багшийн харихыг хүлээж хөлийн чимээ чагнана

	Тэр жаахан охин харанхуйн дунд сүүдгэнэж, 

	Харихаар гарсан багшийг чиглэж дөхөөд ирлээ

	Тэвдэж зовох шинжгүй шийд шуудхан очоод

	Халуун зөөлөн элгэнд нь хацраа нааж зогслоо

	 

	Багш аа! манайд орооч гэж их л хэрэгтэй бололтой

	Баруун гараас нь зуурч байрын зүг хөтөллөө.

	Ямар хэрэгтэй болохыг нь шалгааж ер асуулгүй

	Яг л багш хүний сэтгэлээр аяыг нь дагаж хөдөллөө.

	Алаг жаахан хүүхдийнхээ амь насыг битгий хэл, 

	Амгалан нойрсох нойрыг нь ариглаж явдаг багш

	Анир чимээ гаргаж цочоохгүй сэн гэхдээ

	Аяархан гэгч нь гишгэж байрын хаалганд хүрлээ.

	Хамаг хүүхэд унтжээ, намайг багш аа үнс дээ гэж

	Харанхуй тасалгааны үүдэнд хүүхдийн шивнэх сонстлоо.

	Бүлээн халуун амьсгал нь багшийн элгийг төөнөж, 

	Бөөрөнд нь наалдсан охин чичирч байх нь мэдэгдэнэ

	Хэдэн үр төрүүлсэн эх хүний сэтгэлээр

	Хэлсэн үгний нь учрыг дор нь тунгааж бодонгуут

	Өр зүрх нь өмөрч, газар дэлхий эргэлдээд, 

	Өнөөх жаалыг тэвэрч, ухаан жолоогүй үнслээ.

	Итгэл хайрын дээдийг цээжин дотроо нууцалсан

	Идэр нялх насны хоёр бүсгүй хүн

	Эмгэнэлт хагацлын дараа гэнэт учран золгох шиг

	Энгүй халуун хайраар бие биеэ тэвэрчээ

	Эх үр хоёр удаан жилээр төөрөөд, 

	Эсэн мэнд явсаар нээрэн ингэж золгоо юу?

	Дотор сэтгэл сайхантай хажуугийн хүн таниад, 

	Тотгор гайгаар тасарсан төрлийн нь хэлхээг залгаа юу?

	Эрхэм дотно найз минь тийм байх учиргүй, 

	Эх үрийн холбоо тэдний хооронд байхгүй, 

	Хоёр биеэ хайрласан хайрын хэлхээ бөхөжсөөр

	Холын тэр хүмүүсийг ингэж бат холбожээ.

	Хорвоод дөнгөж мэндлээд хөлд сая ороход нь

	Хорт муухай дайн орон гэрийг нь баллаж, 

	Эхийн цагаан сүүнээсээ салж амжаагүй байхад нь

	Эвий тэр амьтныг хар нялхаар нь өнчрүүлжээ.

	Америк цэргийн суманд алагдсан эхээ дуудаж

	Амьгүй болсон биеийг нь түшин ноолон чарласан

	Алаг бяцхан нялхсын зүрх шимшрэм дууг

	Ариун сэтгэлийн хүчээр алсаас бид сонссон юм

	Ишнээсээ тасарсан цэцэг шиг ингэж өнчин болоход

	Элбэрч сайхан өсгөе гэж тэврэх гараа сунгасан юм.

	Эх болсон улс нь монгол хүнд итгэж

	Дайны хөлөөс зайлуулж манай нутагт ирүүлсэн юм.

	Зуны халуун нар байж ядтал шарж, 

	Зулай хаах сүүдэр хайж явсан үедээ

	Өнчрөлийн зовлон амссан тэдгээр нялхсыг үзээд

	Өрөвдөж хайрлах сэтгэлээс даарч чичирч билээ

	Өмсөж зүүх юухнаар ч дутахыг мэдэхгүй туйлж

	Өөдөөс харсан бүхэн энэрэх нүдээр ширтэж

	Өөрөөс гарсан үр шиг бүгдээр тэднийг хайрлаж

	Өвөл зун хэзээ ч баяртай бойжиж явсан ч

	Гал шиг халуун хайраар гайгүй энхрийлж байсан ч

	Ганцхан юм дутдагийг нь багш нь сая ухаарчээ

	Ээждээ үнсүүлж байгаа хүүхдийг олон харсаар

	Эвий минь дотроо тэр бас л цанхаалж явжээ.

	Үнсэх гэгч тийм л амь шиг хэрэгтэйг нь мэдсэн бол

	Өдөр болгон тэднийг хэдэн зуу үнсэх

	Тийм их хайр цээжинд бялхаж байсныг

	Тэвэрсэн тэр эхийн зөөлөн зүрх илчилж байна.

	Харин тэр болор шиг хиргүй тунгалаг бодлоо

	Харгүй үнэн сэтгэлээр хагалж нээж хэлсэнд нь

	Хамаг олны дундаас хүүхдийн ариун итгэлээр

	Хандаж өөрт нь гуйсанд нь багшийн сэтгэл уярчээ.

	Аз жаргалтай хүн зовлон гэгчийг санадаггүй

	Аав ээжтэй хүн үнсүүлэхийн чухлыг ухаардаггүй

	Аяа энэ ертөнцөд үнсүүлэх гэгч чухам

	Алтан нартай тэнцэх дээдийн жаргал тэр ажээ.

	Мэдээ орох цагаасаа эхээ үгүйлэх бодол

	Зүрх сэтгэлийн нь гүнд хоногоор улам соёолж

	Хэзээ нэгэн цагт эхийн гарт тэврүүлж, 

	Зөөлөн халуун хацраа үнсүүлнэ гэж явж дээ.

	Орой болгон залгаж орондоо ороод л боддог

	Олон хоногоор хураасан цорын ганц бодлоо

	Огт хүнд хэлэлгүй өдий болтол хадгалснаа

	Одоо л эс хэлбэл оройтно гэж мэдэж дээ.

	Өглөө болоход охин алсын замд мордож

	Өсөж торнисон газраас үүрд холдож явна

	Хагацал тулж ирэхээрээ хүний сэтгэлд нуугдсан

	Хамаг нандин хайрыг хөндөж ил гаргадаг юм.

	Мохошгүй зоригтны үрс

	Солонгос тэр жаалууд

	Монгол нутгийн шороон дээр

	Мөрөө үлдээж бойжихдоо

	Эх сайхан хэлээрээ эрдэм ном сурч

	Энх тунх өсөөд одоо нутагтаа харина

	Хаврын урин ирэхэд хараацай шувуу хүртэл

	Хаа төрсөн газраа харьж буцдаг байхад

	Өлгий болсон нутагт нь энх цаг ирэхэд

	Өнөр хөөрхөн үрс нь буцаж очилгүй яах вэ

	Харанхуй шөнийн дундуур их бага хоёр бүсгүй

	Хадгалж явсан бодлоо хагалж нээж хэлээд

	Харьж унтах гэдгээ сая л нэг ухаарчээ.

	Эргэж дахин давтагдашгүй тэр цагаас эхэлж

	Эх үрийн барилдлага тэдний хооронд тогтож

	Хамаагүй холын хүний амь амьсгал нэгдэж

	Хайрын хэлхээтэй болсон хоёр зүрх лугшив

	Сургуулийн дэргэдээс хөдөлсөн

	Суудлын машин хурдална

	Сувд шиг ярайсан гэрэл хотын дээгүүр гялалзана

	Жолоочийн хажууд суусан бүсгүй хүн уйлж

	Зогсохыг мэдэхгүй нулимс хацрыг даган бөмбөрнө

	Өрөвдөж хайрлах хосолсон монгол бүсгүйн сэтгэл

	Урсах ариун нулимсаар гадагш тодрон гарна

	Хожим хойно учрах сайн өдрийг бэлгэдсээр

	Хонгор тэр хүүхдээ эргэн эргэн харна.

	Үнэн тунгалаг дотортой журамт ийм бүсгүйг

	Үй олноор нь бойжуулсан эх нутгаараа бахархана

	Хүн хүнээ хайрладаг гэрэлт шинэ ертөнцийн

	Хүү нь болж төрсөн хувь заяандаа баярлана.

	 

	* * *

	 

	Хүний гарын гинжийг мулталж хаясан цагаас

	Хөлсний нь дусал бүхэн эрдэнэ болж хувирна

	Хүсэл зоригийг илчилж зүрх сэтгэлийн угаас

	Хүлж гавласан дарлалаас оргилж гарсан зориг нь

	Хөрст дэлхийг өөрчилж олны тусыг бүтээнэ

	Хүсэл зоригоо илтгэж эрх чөлөөгөө олоод

	Хүчээ хүн нэгтгэж эх дэлхийгээ хувьсгана.

	 

	
АТГА ШОРОО

	Алгуурхнаар галт тэрэг жолоо хумьсаар

	Аяархан ирж нутгийн зааг дээр зогсов

	Ахимагхан эр бууж, хилийн босгоноо сөхрөөд

	Атга шороо авч, хоёр гардан өргөв

	Атга шороогоо нүд цавчилгүй гөлрөн байхдаа

	Атираат нүүр нь инээх аятай тэнийж иржээ.

	Өнөөх шороонд хэлхээ нь тасарсан сувд шиг төдхөн

	Өнчин нулимс өөрийн эрхгүй бөмбөрөн унажээ.

	Нялхдаа хагацсан нэг эхийн хоёр үр

	Насан хэлбийХ цагаан нийлэн уулзахын адил

	Унасан нулимсыг шороо өвөртөө тэврэн шингээж

	Уярсан шороо нулимсанд өөрөө хайлан уусна.

	Харийн газар хувь зохиолын шуурганд төөрч

	Хамхуул мэт тогтох газаргүй хийсэж явсан эр

	Энэ биеийн нар тонгойх цагаан зориг шулуудаж, 

	Элгэн дотно эх нутгаа гэж холоос зорин тэмцжээ.

	Амь зуухын эрхэнд нохой шиг тэр зүтгэсээр

	Алс хүний газар үргэж дүрвэж явахдаа

	Алд биеийнхээ нэрээс хаа зүйргүй илүүтэй

	Атгахан энэ шороог л дотроо ариглаж явжээ.

	Нутгийнхаа энэ шороон дээр хөлөө тавин баясаж, 

	Нулимс, цус хөлсөөрөө хайраа бичих гэж иржээ

	Хорвоо хэдий уудам ч энэ шороо байхгүй сэн бол

	Хоёр хөлөөрөө бардам гишгэх газар олохгүй байжээ.

	 

	
ЭХИЙН ҮГ

	Хүү минь цэрэгт мордохоосоо өмнөхөн

	Надад нэг жирийн алчуур авч өглөө

	Хөлсөө арчиж яваг даа гэснээс биш

	Нулимсаа арчиг гэж яасан ч бодоогүй

	Угаасаа би гав ганцхан хүүтэй хүн болохоор

	Улаан гол шигээ даанч их хайртай юм даа

	Нарнаас дутуугүй илч гэрэл хоёр болсоор

	Намайг тэр минь дандаа дулаацуулж явсан

	Өлгийдөө анх инээхийг нь үзээд би чинь

	Эрийн цээнд хүрсэн шиг л баярласан

	Өөрөө босоод анх алхахыг нь хараад би

	Энгүй ялалт хийсэн юм шиг бахадсан

	Энэ насандаа туулах урт уужим замынхаа

	Эхний алхмыг өнөөдөр эхэлж хийлээ гэж бодохоос

	Багтаж ядсан баяр цээж дүүрэн оволзсон

	Тэр цагтай жишихэд өсөж том болчхоод

	Тэнхээ бяр ч ярихааргүй ханхар эр болчхоод

	Эх орноо хамгаалах сайхан үйлст мордоход нь

	Эх хүний зүрх нь л бахтай хоцорсон.

	Хэний ч тэр ялгаагүй эх хүний сэтгэл

	Хэзээд үрээ нялхаараа гэж санадаг юм

	Олны дунд томоогүйтэх вий гэж зовохоос биш

	Огт би үхлийн тухай бодож суугаагүй

	Үнсүүлэх гээд том эр тонгойж ирээд

	Үрчлээ болсон духанд минь хацраа наана

	Өтөлж насжаад ирэхээр сэтгэл уян болдог

	Үзсэн уулзсандаа болоод би ер нь яах бол? гэж

	Хээр гадаа хаа ч явсан ялгаагүй

	Хэзээд хүү минь тархинд хадаатай явна

	Үргэлж миний сэтгэлд уулзах баяр үзэгдэж

	Үүрэглэж суусан ч хүүгээ бодоотой сэрнэ.

	За тэгсэн чинь манай руу дайсан довтолж гэнэ

	Залуу хүүд маань баатарлаг тулалдаж гэнэ

	Энд тэндгүй ийм яриа түгж тараад

	Эргэн тойрон хүний царай баргар боллоо

	Ашгүй манайх дийлж, дайсан дарагдаад

	Айл бүрийн гэрт баяр цэнгэл дүүрч

	Амьтны явсан хүүхдийн түрүүч хэсэг нь ирж, 

	Аз жаргал ихтэй энгүй баяр эхэллээ.

	Өрх гэр бүлээрээ хөл газар хүрэхгүй

	Ширдэг тоосоо гүвж, идээ цагаа зэхэж

	Өнөр олны адил өсгөсөн үрээ хүлээж, 

	Ширтэн харах нүдээ арчин суудаг боллоо.

	Хүдэр цээжээрээ бууны ам таглаад

	Хүү чинь нэг тулаанаас эргэж ирээгүй

	Ариун дээд хайраа эх орондоо өгч

	Алтан амиараа ялалтын гүүр тавьсан

	Төрүүлж өсгөсөн хүү чинь талаар нэг үхээгүй

	Түмэн аавын хүүхдэд баатрын зориг оруулж, 

	Ёстой эрэлхэг эрийн ган халуун зүрхээр

	Ноцтой ширүүн үед их тусыг хүргэсэн

	Бузар дайсан халдсанаар энх амьдрал алдагдаж, 

	Булай дайны уршгаар эх үрс хагацлаа

	Яалаа гэж сайхан нутгаа дайсанд дэвсүүлэх вэ!

	Ялж олсон жаргалаа дарийн үнэрт утуулах вэ!

	Энэ хэргийн төлөө эрдэнэт амиа хайхралгүй

	Энхрий сайхан эрс маань эх нутгаа хамгаалсаар

	Энх сайхан жаргалын төлөө зарим нэг нь амиа өгч

	Эрэлхэг баатрын ёсоор эгнэгт хажуулсан юм гэж

	Хөөрхийлж өсгөсөн хүүтэй минь ижилхэн царайтай

	Хөөрүүлж суусан сүүтэй минь адилхан санаатай

	Үеийн нөхөр нь хүүг минь төлөөлж үнсүүлээд

	Үнэн голоосоо хичээж тайтгаруулах гэж ярьсан.

	Тэрнээс хойш нэлээн олон жил ээлжилжээ

	Тэрлэг, цувцаа нийлээд хэд хэдийг элээжээ

	Он жилийн эргэлтэд сэтгэлийн толбо арилаагүй

	Одоо болтол зүрх минь хүүгээ харамсаад бараагүй

	Үрээ алдсан эх хүний сэтгэлд суусан шарх

	Өвдөхгүй өдөр гэж байдаггүй юм шүү

	Гал нь буурсан нүдэндээ доголон нулимсгүй

	Ганц ч өдрийг хэнэггүй өнгөрөөж үзээгүй

	Өнөөх өгсөн алчуурыг нь нандигнан энхрийлж

	Өврөөсөө хэзээ ч салгаж үлдээж яваагүй

	Нулимсаа биш хөлсөө арчиг гэсэн болохоор

	Нэг ч удаа болов нүдэндээ би хүргээгүй

	Сэмэрч урагдтал нь хүүгээ орлуулсаар

	Сэтгэлээ түүгээр зогоож явдаг юм

	Энэ алчуураа энх ажлын бэлэг тэмдэг гэж

	Эгнэгт би хайрласаар л явах юм шүү

	За одоо тэгээд залуухан хүн харахтай зэрэг л

	Зайлуул хөөрхий хүүтэй минь төстэй санагдаад

	Зангирч өвдсөн цээж минь нэг хэсэг уужирч

	Заяа жаргал нь сайн яваасай гэж хүсэх юм

	Орчлон дэлхийд хаа ч тэр ялгаагүй

	Дарийн гашуун утаа дахин бүү дэгдээсэй

	Олон үрсийг минь шороон дор булах

	Дайны муухай буу ахин битгий дуугараасай

	Амьдралын баярыг амжиж амсаагүй явахад нь

	Аль сайхан эрсийн амь насыг хороож, 

	Ачаа өгч ханаагүй эхийн сайхан сэтгэлд

	Арилшгүй шархыг бүү тавиасай гэж хүсэх юм.

	Өтөлсөн бүсгүй хүний хоолой чадалгүй байвч

	Өсгөсөн үр нь түүнийг дэмжин чангалдаг юм

	Хөгширсөн бяр нь хүүд нь зангирч байдаг юм

	Олон олон эх хүн хоолой нийлэн хэлэхэд

	Орчлон дэлхийг доргиох хүчит дуу гарна

	Энх амьдралын төлөө эх үрс нэгдэхэд

	Энэ дэлхий дайнгүй амар жимэр амьдарна.

	 

	
МЭСИЙН АРГААР ХЭЛЭХ ГЭЖ МЭНДЭЛЖ БИ ТӨРСӨН ЮМ

	Халхын дархны хатаасан сэлэм

	Ханын элгэнд хадаастай байна

	Бие хайргүй хэцүүг сөрж, 

	Зол жаргалын үүдийг нээгээд, 

	Зорьсон хэргийн идийг үзэж, 

	Байлдаанд түүнийг барьж явсан.

	Партизан эзэн шигээ бахтай харагдана

	Монгол хүний мохошгүй зориг

	Гандаж хувиршгүй, гайхамшигт алдар

	Ган сэлмийн хурц ирнээс

	Галын дөл шиг улалзан үзэгдэнэ

	Тэр сэлмээр андгай тавьж

	Тэрслэх дайсныг арчин хяргаж, 

	Эрх чөлөөний шинэ түүхийн

	Эхний үсгийг сийлж бичсэн юм.

	Гал шиг гэрэлтэй, толь шиг өнгөтэй

	Ган сэлмийн толигор биеэс

	Барьж явсан, баатар эрийн

	Баруун гарын балраагүй мөр

	Давтаж суусан, дархан эрийн

	Хүрэл шиг өнгөтэй, хүрэн царай

	Хүч зангирсан, хүдэр гар

	Тэр бүгдээр тодрон үзэгдэнэ.

	Шазруун дайсанд, эрсдэж дарагдсаар

ӨГҮҮЛЛЭГ

	
МИНИЙ САЙХАН ААВ

	Би их сайхан аавтай байсан хүн. Бага байсан болохоор юм бүрий нь тод сайн мэддэггүй, бүүр түүрхэн л сэтгэлд гэнэт орж, бас хамт ажиллаж явсан ажилчин нөхдийн нь ярьсан яриа тэр бүгдийг эргэцүүлж байж, эвлүүлж бодохоор миний аавын төрх шинж нүдэнд харагдах шиг болох юм.

	Зүс царайгаараа гийгүүлэх сайхан юу л байж гэж дээ гэж та бодох магадгүй. Хэчнээн хорчгор үрчгэр байвч эцэг гэдэг төрсөн үрдээ юутай ч эгнүүлж зэрэгцүүлшгүй сайхан, даанч дотно шүү дээ. Эрийн цээнд хүрч, хорин нас наслах зуураа эцгээ би үргэлж бодсоор яваад хүний сайхан нь өнгөндөө биш, зүтгэл сэтгэлдээ байдаг гэж мэдэх болсон юм. Миний аав намхан нуруутай, шаравтар царайтай хүн байсан юм. Арьс ширний үйлдвэрт арван естэйдөө эхэлж ажил хийж, хорин гуравтайдаа хөдөө нутагтаа очиж, миний ээжтэй гэрлэсэн юм гэнэлээ. Миний ээж багадаа өнчирч, айл амьтны хонь хариулж, гэдэс тэжээгээд, сургууль эрдэм ч үгүй хоцорсон хүүхэд байжээ. Сольж өмсөх юмгүй дан тэрлэгтэй, аавыг дагаад анх нутгаасаа гарсан юм гэдэг. Сайн хүний дэргэд байж чи горьдов оо хө! гэж ээжийг багаас нь мэдэх бөгөөд аавтай нэг газар хотод ажил хийж, аавыг дотор гадаргүй андахгүй мэддэг, санасан бодсоноо тээглэх торох юмгүй хэлдэг, цайлган сэтгэлтэй, хатуу үгтэй, Ханд гэдэг нутгийн нэг авгай намайг гарсны жил ээжтэй уулзаад хэлсэн гэж ээж минь дандаа ярьдаг сан. Аав бол гоёх гоодох гэгчийг ер мэддэггүй, мөр бүтэн, гэдэс цатгалан л явбал боллоо гэж боддог. Харин ажил л сайн хийвэл энэ цагийн иДэр хүний гоёл нь тэр гэж хэлдэг сэн.

	Ажил сайн хийдгээс авдаг цалин их. Аавын олсон мөнгөөр ээж гоёж уулын зүс царай, нуруу туруу сайхны дээр янз бүрийн дэгжин хувцас өмсөөд, миний ээж гэрт л байвал толины дэргэдээс салахаа больж үзэсгэлэн сайхнаа олонд гайхуулан бахдах гэж гангалж аваад, гадуур их явдаг байжээ. Олны хараа ч миний ээж дээр тусч, хотын сайхан бүсгүйчүүдийн тоонд орж эхэлжээ.

	Бид эцэг эхээс гурвуулаа. Би хамгийн том нь. Хоёр дүүгийн их надаас хоёр, бага нь гурав дүү юм. Ээж бид гурвыг юманд дагуулж явна гэж хол. Тэр байтугай аавтай цуг явах нь тун цөөн. Хааяа аргагүй идэж уух юм авахаар болбол үүрүүлж ирэх гэж аавыг дагуулна. Би хоёр дүүгээ өдөржин аргалж, ээжийн ирэхийг хүлээж, хаалга чагнан сууна. Ажил алба хаадаггүй мөртөө ээж бүх л өдрөөр ирэхгүй явдал гарна. Орой оройд л юм үзнэ гээд явчихна. Тийм болохоор ээжийгээ бид нэг их хайхардаггүй. Харин аавыгаа их санана. Орой ажил тараад аавыг ирэхээр ёстой нэг нар гарна.

	Ороод ирэнгүүт л гурвуулаа угтаж очоод, тойрч шаваад, тал талаас нь зүүгдэж, хүзүүдэж аваад ноолж гарна. Цай хоолыг нь ч идүүлэхгүй ингэж ноолж байхад аав ер уцаарлахгүй. Ээжийг эзгүйд уйдахаараа би морь болж, хоёр дүүгээ дээрээ унуулж тоглоно. Ганцхан надад морь болж, унуулах хүн олддоггүй нь урамгүй байдаг сан. Нэг орой аавыгаа орон дээрээ хэвтэж байхад нь гурвуулаа очоод, гэдэс дээр нь сууж сундалдан ааваараа морь хийж, ганц бах ханаж байтал гаднаас нэг хүн орж ирж билээ.

	Ажлаасаа ирэхэд нь ээж эзгүй байвал аав цайгаа халааж уугаад дараа нь хоолоо хийж гарна. Хүний хийдэг ажлаа хавьгүй илүү хийдэг болохоор хүч их гаргаж, хөөрхий муу аав минь их ядарч ирдэг байсан байх даа. тэрний нь бид юу ч аждаггүй. Хооллох, эрхлэхийг л бодохоос биш өрөвдөх хайрлах гэгчийг мэдэх ухаан тэр цагт алга байжээ. Нэг юм санаанаас ер гардаггүй юм. Хоёр дүүг маань нялхсын газар, намайг цэцэрлэгт орууллаа. Аав биднийг өглөө хүргэж өгнө. Ээж орой авна. Нэг өглөө аав намайг хүргэж өгөөд, үүдэн дээрээс эргэж, цэцэрлэгийн байшингийн булан тойрч далд оров уу, үгүй юу урьдаас нэг дэлдэн хөх жаал намайг тосон анаж байгаад “навтгар шарын навсгар жаал” гэж хочилж билээ. Намайг ч яах вэ, аавыг минь муу хэллээ гэж бодон бодохоос уур хүрээд, тэсэж чадсангүй зодолдох гэж дайран очсон боловч, тэр жаал надаас биеэр том, насаар ах байсан болоод намайг алгадаад орхив. Энэ гомдлоо би орой харих замдаа ээждээ ярьж “намайг нэг жаал навтгар шарын навсгар жаал” гэж хочлоод байх юм. “Би дахиад цэцэрлэгтээ очихгүй” гэж хэлтэл урьдаас

	— Гайгүй дээ, миний хүү их гоё аавтай болно гэж ээж хэлж билээ. Юу гэж хэлсэн болохыг нь учрыг ер ойлгосонгүй өнгөрч, төдхөн таг чиг мартжээ. Хожим бодоход аавыг царай муутай юм гэж дотроо голж явсан байжээ. Тэрнээс хойш хэдэн сар өнгөрсний дараа ээж аав хоёр нэг л эв муутай боллоо. Ажлаа сайн хийдэг, нөхдөө халамжлах халуун сэтгэлтэй гэж аавыг нэг өдөр дэвшүүлж, үйлдвэрчний хорооны дарга болгожээ. Тэр хурал дээр хүн бүр аавыг магтаж, ёстой ажилчны удирдагч байвал зохих хүн гэж олон хүн хэлсэн юм гэдэг. Харин нэг хүн босоод аавыг ер үндэсгүй зүйлээр гүтгэж, "үл бүтэх хүн” гэж хэлсний эцэст гэртээ хариад хүүхдийнхээ боол нь болж байдаг юм. Эртүүд намайг гэрт нь ороход хэдэн хүүхдээ дээрээ суулгаж сундлуулчихсан хэвтэж байсан. Ийм хүн яаж дарга болж чаддаг юм гэж хэлэхэд нь аавын амьсгалж яваа амьсгал, бодол санааг нь хүртэл андахгүй мэддэг ажилчид алга нижигнэтэл ташиж, үгийг нь тасалжээ. Алгын чимээ намдахаар нь миний үг эдэнд хурц сайхан цУурайтжээ гэж чухамхүү учрыг нь ололгүй, баясаж үргэлжлэх гэтэл цааш нь ганц ч үг дуугаруулсангүй хэд хэдэн хүн зэрэг шахам босоод наадах индрээсээ зайл гэсэн юм гэдэг.

	Хамт ажил хийдэг нөхөд нь миний аавд гүтгэлгийн хар хир халдаалгүй, бид гуравтай адилхан түүнийг хайрлаж, нягт хүрээлсэн нь тэр дээ.

	— Чи одоо дарга хүн шиг явж бай! гэж үйлдвэрчний хороон даргаар сонгогдсоноос нь хойш аавд ээж. Аав минь миний мэдэхээс л жил гаруй болтол яг л хуучин янзаараа хөх комбинезоноо өмсөөд өглөө гарна. Орой болгон урьдын адил тос тоос болчихсон ирээд угааж.

	Тамын амьтан тамдаа дуртай гэгчээр дарга болчихсон хойноо чи чинь юутайгаа ноцолдоод, пөөнийж харлаад явдаг амьтан бэ? гэж ээж хэлэхэд нь “Дарга хүн үйлдвэрийн цехэд өнжихгүй ажилчдаасаа салчихвал бурхан болно гэсэн үг" гэж хариулдгийг нь миний ээж юу гэж байгаа утгыг нь надтай адилхан ойлгохгүй хоцордог байжээ. Аав ер нь дарга болсноосоо хойш конторт сууж, бичиг цаасаар арвитай ноцолддоггүй, үйлдвэрийн цехэд өнжиж, ажилчдадаа элбэж, тусалж өдрийг бардаг. Орой оройд хуралд явна. Эсвэл ажилчдын гэрээр орно гээд явна. Дарга болсноосоо хойш өдөрт ядардаг нь улам ихдээд, орой нь ажилладаг нь бас нэмэгдлээ. Аавыг эзгүй хойгуур манайд нэг танихгүй хүн ирдэг боллоо. Тэр хүн ээжтэй юм ярилцан дүнгэр дүнгэр гэж заримдаа инээж хөхрөлдөөд удтал суудаг. Юу ярилцаж байгааг нь бид ч анзаардаггүй. Ингээд бид гурав нэг сайхан ахтай боллоо. Зан царай хоёр гэж жигтэйхэн сайхан. Ирэх болгондоо чихэр, жимсгэнэ, жимстэй ирнэ. Биднийг өхөөрдөж заримдаа дээш нь өргөж, заримдаа гижигдэнэ. Тэхэд нь баярлана. Сүүлдээ тэр хүнд бид гурвуулаа сайн болж бүр дасчхаад, ирээсэй гэж хүлээж, түүнийгээ ээждээ хэлдэг удаа ч. Тэр явдал олон хоног үргэлжилсэнгүй. Өнөөх ахын ирсэнд аав аягүйцэж, ээж ч аавд бүр муудаад, хоёулаа хэрэлдэж байх шиг болдог. Юу гэж хэрэлддэг нь бидэнд мэдэгддэггүй. Ээжийг уурлахаар аав хэзээний үүдээ хаагаад биднийг өөр тасалгаанд оруулдаг заншилтай байв. Үе үе ээжийн дуу тас няс хадах нь дуулддаг сан. За ингээд ээж нэг орой гарч яваад, хоёр хоног ирсэнгүй. нэг ирэхдээ “Аавтай нь тохирохгүй юм. Ээж нь зовж байна. Нөгөө сайхан ахынд чинь очно” гэж хэлж билээ.

	— Аав яах вэ? гэхэд

	— Муухай аав чинь эндээ үлдэнэ

	Миний хүү сайхан аавтай болно гэж хэллээ.

	Орхиод явна гэхэд аавыгаа би өрөвдсөн боловч, тэр ахынх их сайхан айл гэхээр нь бас баяртай ч юм шиг байлаа. Аавыгаа үүрд орхиж, явна гэж яаж мэдэх вэ! Ингээд нэг өдөр ээж хамаг юмаа хэдэн чемоданд дүүргэж хийгээд, дан тэрлэгтэй ирсэн ээж ганц ч улаан мөнгө олоогүй байж, аавын цалингаар авсан хамаг юмыг ачаад, нэг авдарт аавын хувцсыг хийж орхиод гарч өглөө. Тэр өдөр цас бургилж, модны шарласан навчис хийсэн унаад, зэллэн ниссэн сүрэг галуу гангар гунгар дуугаран өмнө зүг зорин өнгөрч билээ. Тэр өдөр надад ер мартагддаггүй юм. Манай шинэ аавынх хотын хойд захад шахуу байв. Ингэж муухай аавыгаа орхиод сайхан аавынд ээж бид дөрөв нүүж очлоо. Тэрнээс хойш бид хэд, хуучин аавтайгаа бараг л уулзсангүй. Сайхан аав биднийг сайхан угтаж авлаа. Очсон өдөр надад гоё тоглоом өгсөн бөгөөд удсан ч үгүй дүү бид гуравт шинэ хувцас төхөөрлөө. Бид гурав тэнд чихэр боовоор туйлж байдаг боллоо.

	Шинэ аав биднийг заримдаа ээлжлэн тэвэрч үнсэх нь их л сайхан. Үе үе төрсөн ааваа санаж, яаж байгаа бол доо гэж хэсэгхэн зуур голоо харлатал бодовч, хүүхэд байсан тэр цагт сэтгэл юухан хийхэнд хууртаад төдхөн мартана. Тэнд очсоор гурав дөрвөн сар огт ажиглагдамгүй урсан өнгөрлөө.

	— Хуучин аав дээрээ очъё гэж сайхан аав ээж хоёрт хэлтэл дургүйцэж, “муухай ааваа март!” гэж билээ. Тэрнээс хойш би хашааны үүдэн дээр гараад, хойш урагш явсан хүмүүсийг алгасалгүй ширтэж, аавынхаа барааг харах сан гэж горьдон, өдөр бүр зогсдог боллоо. Нэг орой миний удаан хүссэн хүсэл биелж, хуучин аав минь намайг хараад таньж хурдан хурдан алхалсаар айсуй харагдав. Төрсөн үрээ гэж миний аав урьд өмнө нь хэчнээн ирж, үүгээр эргэлддэг байсныг бүү мэд дээ. Ганцхан дайралдсан нь л тэр шүү дээ.

	Аав минь энд ирэвч, ороод очъё гэхээс хүнд хор хүргэх санаа агуулдаггүй хүн болохоор ээжийг бас л бодолцож, эвий нь эвдрүүлчхэж юу магад гээд халж оролгүй хэдэн хүүхдээ сэмхэн харуулдасхийж байгаад буцдаг байсан юм гэнэ билээ, хөөрхий минь. Тэр удаад аавтайгаа ганц уулзахдаа үнэхээр их санаж байсан болохоор эрчээрээ гүйж очоод, урьдаас нь үсрэн аавынхаа элгэнд наалдаж билээ. Аав намайг тэвэрч аваад, ухаан жолоогүй үнсэж байтал араас нэг хүн угз татаж, аавын гараас салгаж авахад нь эргэж хартал шинэ аав минь байв.

	— Хүүхдийн сэтгэл үймүүлж, юу гэж үүгээр ирэв гэж хэлээд гэртээ ч оруулсангүй.

	Миний хуучин аав уур гэж ер байдаггүй хүн болохоор хариу юм хэлсэнгүй цааш эргэн гэлдрэв.

	Харин тэрхэн зуур хуучин аавыг минь нүдэнд хурсан нулимс газар унаж билээ. Аавын нулимс туссан тэр газрыг хамгийн ариун дурсгалтай газар гэж би бодож, байн байн очдог байв. Тэрнээс хойш би аавынхаа барааг дахин ер хараагүй. Миний сайхан аав бид гуравт үргэлж сайн байдаг болохоор бид гурав хайртай байдаг. Шинэ аав, ээж хоёр ч хоорондоо их эвтэй. Ийм болохоор гаднаас нь харсан хүмүүс манайхыг магтдаг байлаа. Хойд эцэг дотор ийм хүн ховор дайралдана даа гэж хэлэхийг нь би ганц биш удаа сонсдог байлаа. Миний аавыг мэдэхгүй хүн ажилчин гэдэг сураг дуулсан төдийгөөр шинэ аавыг хуучин ааваас илүү эрдэмтэй, сургуультай хүн гэлцдэг.

	"Навтгар шарын навсгар жаал” гэж хэлсэн хүүхдэд сайхан ааваа дагуулж очоод үзүүлэх юм сан гэж бодож байсан удаа ч бий. Хуучин аав бол ээжийг зандарч байхыг нь би ер үзээгүй. Учирлаж хэлэхийг нь олон удаа сонссон. Гайгүй дээ, чи нэг миний үгийг ухаарах цаг ирнэ гэж аав. Ээжийн хийсэн юухны нь ч голдоггүй, сайшааж суудаг. Надад элдвийн юм зааж өгнө. “Ажилд сайн хүн алт шиг гялалздаг юм” гэж аав үргэлж. Тэгээд би мод чулуугаар элдвийн юм оролдоно. Аав түүнийг сайшааж элдвийн багаж хэрэгсэл авч өгнө. Харин чихэр авч ирэх гэж хол.

	Хуучин аав цалингаа авчраад ээжид өгнө. Аав ер нь мөнгө мэдэлцэх гэж байдаггүй. Шинэ аавынд ирснээс хойш ээж шал өөр болжээ. Юухны нь ч төдий мэдэлгүйн дээр гэрийн ажил их хийж, гадуур ганц ч явдаггүй болов. Ингэж гэрээсээ гарахгүй болсон нь бидэнд завшаантай санагддаг байв. Анхандаа зүгээр байснаа ээжийн хийсэн юм бүгдийг шинэ аав голдог болов. Тэхээр сэтгэлд нь тааруулж аавд тоогдох гэж нэг хийсэн юмаа дахин дахин хийж, шинэ аавыг нэг л аргадаж царайчилсан шүү суудаг сан.

	Зургаан сар өнгөрч байтал хоёр дүү зэрэг өвдөж эхэллээ. Эхэндээ ээж аав хэн хэн нь анзааралгүй явсаар их хүндрүүлжээ. Эцэст нь шинэ аав өөрийн танил эмчээ дагуулж ирээд үзүүлэхдээ эмнэлэгт битгий хэвтүүлээрэй, гэрээр нь л эмчлүүлье гэж гуйсан юм. Хоёр дүүгийн дараа би бас өвдлөө. Ялархах битгий хэл, үе үе байж ядтал бие өвдөвч би шүд зууж, янгуучилж ёолохгүйгээр үл барам, яраглахгүйг хичээж, ярвайсхийгээд л хэвтдэг сэн. Тэр бол нэгдэж, ядарч зүдэрч явсан ээжийгээ зовоохгүй гэж, хоёрдож ирэхэд шинэ ааваасаа айна. Шинэ аав намайг ганц ч аашлаагүй боловч би их айдаг байсан юм. Өөртөө сайн хүнд л хайртай болдог болохоор би хоёр аавдаа хоёуланд нь хайртай, бас хоёулаас нь айна. Айна гэдэг хоёр янз байдаг юм билээ. Хүн ер нь итгэдэг хайрладаг хүнээ аашилна гэж бодохгүй мөртөө сэтгэлд нь эвгүй юм оруулчих вий гэхдээ айж зовдог байхад, бас хайртай мөртөө итгэж чадахгүй айх гэж байдаг билээ гэдгийг хожим би ухаарсан юм. Ингээд би шинэ ааваасаа айж ёолж чадахгүй хэвтэж байхад хоёр дүү надтай адилхан айна гэгчийг мэдэхгүй үе үе, дуу тасалдахгүй уйлах явдал ч гарна. Муу ээж минь хоёр дүүгийн хооронд тэвдэж нойр хоолгүй ноцолдоно. Харин аав ажин түжин, амгалан гэгч унтаад өгнө. Хааяа нэг сэрээчихвэл “унтуулсангүй” гэж хараал тавьж зандрах нь сонстоно. Тэгснээс нь хойш би нүд нь орой дээрээ гарчхаад тэвдэж зовсон ээждээ тус хийх гэж цөхөж, өөрөө ядаж байгаа мөртөө нэг дүүгээ авч өвөртөлдөг байлаа.

	Нэг шөнө бага дүү уйлаад болдоггүй. Бүхэл бүтэн цагаар дуу тасалдахгүй хашхирч байлаа. Хөөрхий минь тэхэд хүнд цусан хатгалга туссан байсан юм гэнэлээ. Аав тэр шөнө ууртай гэгч нь босож ирээд хэд хэдэн аягүй үг хэлсний дотор “Хар хижгүүдээ аваад түргэн далд ор” гээд хөнжлөө толгой дээгүүрээ нөмрөн аавыг шургахад ээжийн нүднээс бөөн бөөн нулимс дусалж харагдав. Шинэ аавдаа тэхэд би нэг их гомдож, тэр үгийг нь ер мартахгүй явдаг сан. Төрсөн нь биш болохоор тийм түргэн муухай санаа санадаг юм шүү! Тэрнээс хойш сайхан аав миний сэтгэлд нэг л хүйтэн санагдаад, хуучин аав цээжинд хадаатай явдаг боллоо. Хуучин аавынхаа нэг хар ботгон малгайг би авч гарсан юм. Тэр малгайг дэрлэж хэвтэхэд, аавыг минь үнэр үнэртээд, өвчин намжих шиг болдог сон.

	Бид хэд эмнэлэгт хэвтлээ. Намайг ээж дүү нараас салгуу хэвтүүлсний дээр миний өрөөнд нэг ч хүн оруулдаггүй байв. Сар гаран хэвтэх завсар шинэ аав маань ээж дүү нарыг ганцхан эргэж очсон юм гэнэлээ. Харин хуучин аав биднийг өвдсөний сураг дуулж ирээд хоёр дүүг салалгүй сахиж, асралцаж байжээ. Миний аав тийм л сайхан аав даа. Малгайн чинээ хар үүл алтан нарыг гутааж чадахгүйн адил миний аавын сайхан дотрыг ээжийн нэгэн цагийн тэнэг явдал харлуулаагүй ажээ. Миний хамгийн бага дүү нас барж нэгнийгээ алдаад дүү бид хоёр сэхэж, эмнэлгээс гарав. Ийнхүү өвдсөнөөс хойш ээж шинэ аав хоёрын түнжин хагарчээ. Дүү бид хоёроос нууж байгаад л ээж минь уйлж уйлчихсан явдаг болов.

	Шинэ аавынд ирснээс хойш үргэлж нартай цэлмэг, найртай баяртай үе төгсөж, ямагт харанхуй бүрхэг үе эхэлж билээ. Нэгэн удаад дүү бид гурав гадуур явж байгаад Ханд авгайтай дайралдаж ээж минь тэр авгайд хамаг зовлонгоо ярилаа. Ханд авгай чагнаж сууснаа:

	— Сайн хүний дэргэд байж чи гортов оо хө гэж чамд би урьд эс хэлсэн биш бил үү! Чамайг би дуулсаан. Хуучин нөхөртөө чи хэчнээн хаан шиг дээрэлхүү байлаа. Одоо чи тэхэд тэр сайхан шинэ хар хүнийхээ өөдөөс нь эгц харалгүй далдирч, өндийлгүй сөхөрч суудаг болсон гэх шиг билээ. Чамайг тэнэг юм хийх гэж байхад чинь олноороо эс хорь луу. Төрсөн эцгээс нь олон үрээ төөрүүлсний хэрэггүй гэж тал талаас чинь мундахгүй хэлснийг чи зоргоороо тас зөрөөд, сайн хүнийг гомдоосноо мэдэж байгаа биз. “Илжиг модон хударгадаа таарна” гэгч л болж дээ! гэж тэр авгай хэлж билээ. Отгон дүүгийн нас барснаас хойш манай гэр хотойж хонхойгоод, эл хуль болж, дуу шуугиангүй эзгүйрсэн юм шиг санагдаад, сайхан аав ч гэртээ үзэгдэх нь тоотойхон болж ирлээ. Би эр хүн гэсэндээ ээжийгээ дотроо өмөөрч, анх удаа өрөвдөж билээ.

	Би наймхан настай байсан боловч ээж намайг том хүн шиг тоож, зовлонгоо тоолж шинэ аав нь бид гурвыг голсон. Хөөж туудаг болсон гэж ярьж билээ. Тэр цагаас хойш миний тархинд хүүхдийн бодол өөрчлөгдөж ээж, дүү хоёртоо туслах түших хүн нь байх ёстой гэж бодож, түүнийгээ тэжээх гэдэг бодол удалгүй орсон юм даа.

	Шинэ аав гэртээ суух нь цөөрч хэд хоногоор байн байн явчихна. Нэг өдөр нэлээн халамцуу ирээд биднийг зайлцгаа! гэж аашилсан юм.

	— Хүний нүдний булай болж, шоо үзэгдэж, ингэж суугаад яах вэ дээ гэж ээж хэлээд бид хэд бас л өөрийн гэсэн юмаа аваад, шинэ аавынхаас гарлаа. Би ч дотроо ямар очих газаргүй биш дээ. Аав дээрээ очно гэж их баяртай явлаа. Хоёр жил шахмын өмнө бид дөрвүүлээ ирсэн замаараа гурвуулаа болчихсон буцаж явахад ээж нэлээн уруу царайтай гэлдэрч явж билээ. Гэвч тэр цаг бол сэтгэл сэргэмээр, ирж байсан хавар цаг билээ. Гудамжны мод гөлөглөж, нүүдлийн шувуу ирж байсан юм даг. Одоо ч жаргана даа гэж би итгэж явлаа. Яван явсаар шууд хуучин аавындаа буцаж ирлээ. Хүн сайтай аавын хамаг сайн чанарыг миний ээж сайн мэдэж авсан болохоор аятай угтаж авна гэж эргэлзэхгүй итгэж, тийнхүү шуудхан очсон юм гэнэлээ. Миний аавын суудаг ажилчны хоёр давхар сууцны байшин үүлний цоорхойгоор тусан нарны гэрэлд хачин гоё өнгөтэй, сэтгэлд тун сайхан санагдаж байлаа. Биднийг очиход аав эзгүй, байшин цоожтой байв. Хэзээний түлхүүр тавьдаг айлын авгай түлхүүр авчирч ээжид өгөв. Тэхэд ‘Сайн байна уу?" гэж сулхан хэлсэн болоод тэр авгай түргэхэн эргэж билээ. Бид үүдээ онгойлгож орлоо.

	Манай гэрийн хамаг юм эмх цэгцтэй мөртөө нимгэн нарийн тоосонд дарагдсан байв. Ээжийн голоод үлдээсэн алх хөрөө зэрэг бидний муусайн тоглоомыг аав минь нэг хайрцагт ганцыг нь ч хаялгүй эвтэйхэн өрж хийсний дээр бид гуравт авсан бололтой том жижиг гурван янзын үстэй хантааз байв. Эвий аав минь биднийг эргэж ирнэ гэж итгэж байсан юм шүү. Ээж хамгийн бага хантаазыг барьж үзээд нүднээсээ нулимс унагааж билээ. Бодоход түүнийг отгон дүүд авсны нь тэр минь өмсөх хувь заяа байсангүй гэж ээжийн гол харласан биз ээ. Олон хоногоор санасан аав дээрээ буцалтгүй ирсэн гэж сэтгэл нэг сайхан баяртай болоод, орой ажил нь тарж аавын ирэх цагийг байж суун ядан хүлээж байлаа. Ээж гэрээ цэвэрлэж, аавд нь их сайхан хоол хийж тавья гээд мах оруулж хоол хийж гарлаа. Тэгтэл Хаалга тогших сонстож, би дүүгээ хөтлөн "Аав" гэсээр гүйж очин тайлтал, аав биш фабрикийн дарга орж ирлээ. тэр дарга хуучин таних хүн тул дүү бид хоёрыг барьж аваад үнслээ.

	— Аав айсуй юу? гэж тэссэнгүй асуутал тэр дарга түгдэрч түгдэрч:

	— Аав нь... аав нь гэснээ -За та нар тоглоцгоо! гэж толгой илж хэлээд ээжтэй нь нэг уулзаад орхиё, гэж галын өрөөнд оров. Тэр үед аавд хийсэн хоол буцлаад, сайхан үнэр нь ханхалж, гараа гаргаж хийсэн хоолныхоо давсыг хийж амсах зуур “Дарга, хоол идээд яв" гэж хэлэх нь сонсогдов.

	Бид унтлагын өрөөнд ороод ганзага болгох гэсэн хоёр чихрээ бэлтгэж, аавын ирэхийг хүлээж, үүд чагнан суув. Сайхан аавын зан хувирч ирэхтэй зэрэг туйлж явсан чихэр боов ч хорогдсон юм. тэхээр нь сар шинээр саахалт айлын хүний өгсөн чихрийг сайн аавдаа гэж хэзээ уулзахаа мэдэхгүй байж, хадгалж хурааж явсан юм. Өөрөө өөрөөсөө сэтгэл гарган харамлаж, гар татавч, хорхой үе үе хүрээд, хоногийн олонд ганц нэгээр нь хороосоор байгаад хоёрхон ширхэг болгосон байв. Тэр хоёр чихрээ байн байн гаргаж барьж үзмээр санагдаад цаасыг нь бараг бор болгосон боловч олон хоног тэсэж хадгалж чадсан нь тэр дээ. Галын өрөөнд тэрхэн зуур шаазан хагарах чимээ хадмагц дүү бид хоёр гүйн ортол, сүүтэй цай тунаран нэлийж, шалны зааг бушуухан олж, далд орох сон гэж тэмцэж байгаа мэт урсаж харагдав. Ээж ухаан жолоогүй уйлж, дарга хажуугаас нь түшсэн байв.

	— Ээж яагаа вэ! гэж дэргэд нь би аргадан очтол ээж миний гараас барьж, эхэр татан цурхиран уйлж:

	— Миний хүүгийн аав өнгөрчээ гэв.

	— Ямар аав? гэхэд

	— Миний хүү ганцхан сайхан аавтай байсан шүү дээ. Төрсөн аав нь... гэж ухаан алдахтай зэрэг би ч хамаг учрыг мэдээд атгаж явсан чихрээ алдаж орхиод ээжийг өндийлгөх гэж даргатай цуг оролдов. Миний аав их сайн аав, сайхан аав байсан юм. Төрсөн сайхан ааваас минь төөрүүлсэн саяхны аавыг бодохоор үргэлж гол харладаг юм. Ингэж төрсөн сайхан ааваасаа ангижирч, амьдын хагацалд байгаад ганцхан уулзсаны дараа, үхлийн хагацал үзэж, үүрд хагацсан хүн дээ би.

	Миний ээж ухаантай хүн. Гэхдээ залуу насны гэнэн бардам үедээ гай хатгана гэгчээр, дэвхрээд буух газраа мэдэхгүй, маргааш юу болохыг сайн бодохгүй, өнгөнд болж, хөнгөн нисэж, толбо нь үүрд арилшгүй алдаа нэг удаа хийгээд, түүнийгээ мэдэж жолоогоо хумьсан нь хожимдсон байжээ. Тэр явдлаа насан турш ганц ч марталгүй гэмшивч баршгүй гашуудаж явдаг юм. Аавыг жаргааж, баярлуулж эс чадсан ч, ээж нь тэнэглээгүй сэн бол адаглаж элэг бүтэн явах сан даа... Аавыг нь алхсан газрын шороо хүртэл одоо сэтгэлд хамгийн дотно сайхан санагдах болжээ.

	Амьд байхад нь эргэцүүлэн бодож ажиж мэдэх сэхээ байхгүй яваад, арилсан хойно нь хүний алт шиг сайхныг нь мэдэх юм даа. Аавын нь алхсан мөрийг олж гишгэж, яг тэр мөрөөр нь замнаж явъя гэж ээж нь шийдсэн. Олон жилийн өмнө аавын нь хэлсэн үгийг одоо л ээж нь гүйцээж, аавын нь ажиллаж байсан газар орж, ажил хийнэ гэж хэлж билээ.

	Хожим дуулахад миний аавыг оршуулахад олон хүн оролцож, сайхан хүндэтгэн нутаглуулсан юм гэнэлээ. Миний сайхан аав олон жил ажилчин яваад, дараа нь үйлдвэрчний хороон дарга болж, үнэнч шударга, хүнд хайртай, идэвх зүтгэлээрээ олны хамаг хайрыг булаасан болохоороо хэзээ ч ганцаарддаггүй явсан биз ээ. Одоо ч олон ажилчны сэтгэл зүрхэнд миний аав амьд явдаг юм шүү. Гэвч хүний хань хүүхдийн эцэг болсон хойно үрээ гэж элэг эмтрэн, бид хэдийг санаж гуньсан өдөр тоогүй олон байгаа даа!

	Гэхдээ санаа сэтгэлээр унаж арчаагаа алдаж, ажлаа унагахаар хүн биш байсан юм. Хөөрхий аав минь хаврын ид цөн гүйж, ирж яваа цагийн нар салхи хоёрт голын мөс илэгдэн нимгэрч, дотуураа задран, цасны усанд үерлэж байсан үеэр голын захалсан мөс гэнэт цөмөрч, дээр нь эрхэлж явсан миний хирийн насны жаал ус руу ойчиж, далд орохыг нь хараад аав минь алсаас сандран очиж, тэр жаалыг аюулаас авран гаргаад, харин өөрөө гарч ирж чадалгүй, амиа алдсан юм гэнэ лээ. Аавыг гаргах гэж хүмүүс очсон боловч, уулзаж чадаагүй бид хэд шиг бас л хожимдсон юм гэнэ лээ.

	Нэг нялх амьтны амийг аврахын тулд аав минь өөрийн амийг хайргүй зориулжээ. Эвий хөөрхий аав минь танихгүй хүний хүүхдийг аврахаар сандран гүйж явахад нь нүдний нь өмнө амьдаараа хагацсан өөрийн хүүхдүүдийн нь дүрс ч харагдах шиг болж явсан байх даа гэж би боддог юм. Миний сайхан аав, ёстой сайхан аав шүү!

	 

	
ЯРГУЙ ДЭЛГЭРЭХ ЦАГААР

	Нэг

	Тэр жил манай нутагт ер бусын эрт урь орж билээ. Газар дэлхийг хучсан цас мөс гэсэж, хүн амьтны санаа сэтгэл ч эрт тавирлаа. Яагаа ч үгүй байхад Хэрлэн голд хахаж эхэлсэн цөн гүйж дуусаад, хоёр эргийг нь барьж хөлдсөн зузаан мөс ч дээрээс шарах нар, хажуугаас үлээх урин салхи хоёрт идэгдэн, хоногоор нимгэрч, үе үе цөмрөн нурсаар хэзээ хэзээгүй арилж дуусах цагаа хүлээж байв.

	Ногоо юу юугүй цухуйж, хаврын налгар өдөр ирээд, нөмөрдүү судаг жалгаар зогсохгүй газрын өнгө нэлэнхийдээ сэргэн ногоорч яргуй цэцэг дэлгэрээд хорвоо дэлхий инээмсэглэж байгаа хүний царай шиг тэнэгэр үзэгдэх болов.

	Хавийн айлууд ногоо хөөн нүүж шувтрахад уур амьсгал, улирал солигдохыг хайхардаггүй барилга ангийнхан л суугаа хоцров.

	Улаан хадны булгийн эхэнд мотор нүжигнэн, хөрөө сүх, хүрз зээтүүний дуу өвөлжин тасалдалгүй хангинасаар урих цаг ирэхэд улам ч эрч орж ажил ч урагштай, хүмүүс ч урамтай байжээ.

	Хөдөөгийн барилга ангийнхан гэгч нэгэн газар байшин барьж дуусаад, нөгөө нутагт нүүдлийн шувуу шиг нүүж очоод, шинэ газар гэр майхнаа босгож, байшин барилгын довжоо тавин эхэлж дассан билээ. Шинэ байгуулах сангийн аж ахуйн ажилчдын сууцны барилгын хоёрдугаар давхар өрөгдөж дуусаад сарайж сэрийсэн содон хашлага дундаас том байшингийн ноён нуруу аварга том загасны сэрвээ шиг үзэгдэх болов. Чулуу нүдэж, шавар нухаж барилга барих яггүй ажилд шинэхэн орсон залуус түүнийг харж баясан байв.

	Дамнуурга барин өгсөж уруудаж, ажлын хажуугаар ам хамхилгүй инээж, шуугьж яваа залуусын дундуур нас нь яльгүй хэлбийж яваа гэмээр эр, том чулуу далан дээрээ тэгнэж, тэвдсэн шинжтэй бөхөлзсөөр барилгын булангаар тойрон гарч ирэв.

	Сүрэн! Сүрэн! Чамд захидал иржээ гэж хэдэн жил цуг ажил хийж яваа Арвайхээрийн Жамбалыгаа дугтуйтай бичиг барьсаар гүйж ирэхэд Сүрэн, 

	— Надад ирсэн биш байлгүй гэж тоомжиргүй өнгөрөн явах гэв.

	— Осолгүй мөн гэж Жамбал өнөөх захидлыг сул гарт нь атгуултал Сүрэн хаягийг харчхаад чулуугаа ч буулгалгүй нуруун дээрээ тэгнэн байж гараа суллан захидлыг задлан бөхийж байгаад уншиж гарав. Хүнд чулуунд дарагдсан нуруу нь улам бөгтийн доошилж, нэг үе царай нь цайран, нэг үе барайн нуухгүй байтлаа нүдээ байн байн арчилсаар өнөөх бичгийг уншиж дуусав. Тэгээд бөхийтөл нь дарсан том хар чулууг түс хийтэл хаяж орхив.

	Сүрэнгийн хөл гуйвж, бичиг барьсан гар нь салгалж ирснээ өнөөх хаясан чулуун дээрээ сандайлан суув. Удалгүй Сүрэн босож, хөлөө зөөж тавьсаар барилгын дэргэдээс аажимхан холдов. Харшиж ядарсан царай нь уйлах инээх хоёрын завсар хүрлийж, халимаг үс нь сэВэлзэн хийсэж зөөлөн салхи сөрөн алхсаар Улаан хадны горхины хөвөөнд тулан зогсов. Өмнүүр нь бяцхан горхины ус мяралзан урсаж тэртээ урагш тэгш талын дунд өөртэй нь адилхан ижил ханьгүй өнчин ганц улиас торойн харагдаж байв. Сүрэн тэр бүгдийн алийг ч ажсангүй, горхины эргийн хөмгийг дагаж хүний нүднээс далд орсон ажээ.

	Саяхан ирсэн бичиг л Сүрэнгийн сэтгэлийг хөндөв бололтой гэж гадарласан Жамбал төдхөн ажил тарахын хамт нөхрийнхөө араас шалавхан явав. Хэдэн жил цуг байшин барьж, зарим үе нэг тогооноос хоол идэж явахдаа зан зангаа мэдэлцсэн боловч, Сүрэнгийн ийм болохыг Жамбал үзээгүй билээ. Энэ тэр гэх татлаа түлхлээ байхгүй, орчлон дээр эр ганц бие болоод ч тэр юм уу, бодож санах юмгүй атаархмаар амгалан эр гэж Жамбал дотроо бодож явдаг сан.

	Орон шоронд орж, олон янзын юм үзсэн хүн гэхэд үл мэдэгхэн бөгтийсөн нуруу, цагаасаа эрт буурал орсон үс, духанд нь суусан хэдэн гүн үрчлээг эс тоолбол яриа хөөрөө, явдал суудал юуханд нь ч гуньж гутарсны шинж тун үзэгддэггүй ажээ. Элдвийн ярианд эс оролцовч, сав л хийвэл ном уншдаг.

	Сүрэн түрүүлгээ харж, хоёр гарынхаа алгыг нүүрээрээ даран, хэвтэж байснаа хүний хөлийн чимээгээр өндийж харахыг нь ажвал нөхөдтэйгөө наргиж жаахан халаад, дуу аялаад ирэхээрээ Сүрэнгийн царай нүд хоёр иймэрхүү болдог шүү дээ гэж Жамбалын дотор гялсхийн орж иржээ.

	Гийгүүлэх цээлхэнгүй ч гэсэн тэрүүхэндээ эвлэг зөөлхөн хоолойгоор Сүрэн дуулж гарав. Тэхэд нь хөгшин настнаар барахгүй, хөшүүн сэтгэлтэй залуусын ч нүдний буланд доголон нулимс өөрийн эрхгүй хурахыг Жамбал хэдэнтээ үзсэн байжээ.

	— Ёстой л дуулж чаддаг хүн гэхээс биш, сэтгэлээрээ дуулж байгаа тэр эрийн дуутай хамт цээжнээс нь гуниг цуг урсан гарч, сэтгэл нь уужирдгийг хэн ч таамаглаж гадарлаагүй билээ. Хүний сэтгэлийн чавхдасыг хөндөж, уярч хайлтал нь дуулан чадах их эрдмийг хэн ч зааж сургаагүй бөгөөд гагцхүү Сүрэнгийн туулсан ширүүн амьдрал л зүрхний нь гүнд арилшгүй ул мөрөө үлдээсэн нь тэр ажээ.

	— Чи наад эрийнхээ сэтгэл санааг засаж, ээлтэй явж үзээрэй. Дотроо их зовлон хураасан хүн байж магадгүй шүү гэж Сүрэнгийн дуулахыг чагнаад хэлж байсан эцгийнх нь үг Жамбалын санаанд гэнэт орж иржээ. Жамбал баахан зогссоноо, 

	— Чи яаж байна? гэж асуужээ.

	Сүрэн өндийж завилан суугаад, 

	— Юу ч гэж хэлмээр юм дээ? гээд дуугүй болов. Жамбал ч дахиж юм асуусангүй, хоёул ус ширтэн гөлөрч удтал чимээгүй сууснаа Сүрэн босов. Дөч гарч яваа тэр эр гараа хөдөлгөн дэлмээр аялснаа өрөн зогсов.

	Жамбалын нүд том болж, учрыг нь ололгүй харж суутал Сүрэн ирж, нөхрийнхөө дал мөрөн дээрээс атган урагш хойш нь ганхуулж хөдөлгөснөө, 

	— Нэг үзээд авах уу? гэж хэлээд яльгүй ухарч дахин өрж зогсов. Жамбал ноцолдох дуртай. Гийгүүлэх тэнхээгүй боловч хэдхэн сүрхий мэхэндээ түшиж одоо ч дур нь хариагүй болохоор хорхой нь дийлж цааргалсангүй барилцаж аваад төдхөн тонгоров. Сүрэн босож ирээд, 

	— Даагаа нэхнэ дээ гэхээр нь дахин барилдаж, хэн хэн нь хамаг мэхээ хийж, нэлээн тэнцсэнээ Сүрэн сурмаг гэгч нь сээрэн дунгуй хийж хаяв. Тэгээд сэтгэл нь ханасан шинжтэй амьсгаагаа даран ядан зогсоход нь өвс шиг хийссэндээ хор нь яльгүй хөдлөөд, 

	— Халуун дээр нь шовхоо үзчихье гэж Жамбал өдөөд хоёул мах болтлоо ноцолджээ.

	Жамбал дийлсэн Сүрэнд тамхиа өгөхдөө инээсэнд Сүрэн ч инээмсэглэж, 

	— Хорвоогийн нар жаргах бас ч болоогүй байна хө! гэж хэлэхэд Жамбал тэр үгний учрыг олсонгүй. Бичгийн учрыг асууя гэж бодсон боловч, барилдаж дийлсэн тэрхэн зуурын баяртаа хууртаж, сэтгэлийг нь зовоосон өнөөх бичгээ мартаж ядаж байхад нь сануулж хэрэггүй гэж шийджээ. Тэр завсар Жамбалын тарган авгай, 

	— Жамбал аа! Чи чинь хаачдаг хүн бэ? Хоол чинь хөрчихлөө гэж бачим хоолойгоор ууртайгаар дуудаж, Жамбал ч ум хумгүй босон харайв. Тэр хоёр салж гэр гэрээ чиглэн алхахдаа Жамбалын авгайн эр нөхрөө эзэгнэн дуудах нь Сүрэнд атаархмаар санагджээ.

	Сүрэн гэрийнхээ үүдэнд хүрч ирснээ эргэж барилга ангийнхаа даргынд оржээ. Хар царайтай, богинохон хамартай Галсан дарга мэндийн хариуд өнөөдрийн норм чинь юу болсон бэ? гэж асуудаг заншлаараа Сүрэнг угтжээ.

	— Юун яасан норм бодох дарга аа! Би гэдэг чинь хачин болчхоод явж байгаа гэж Сүрэн үгээ эхэлтэл урдаас нь, 

	— За юу болчихоо вэ? Авгай авах нь уу? болж болж гэж Галсан дарга хариулжээ.

	Сүрэн намтраа жаахан яриад бичгээ үзүүлэв. Дарга уншиж үзэнгүүт босон харайж Сүрэнг тэврээд, 

	— Эр хүн долоо дордовч найм сэхдэг юм гэж гүжирмэг тэр эрээс гармааргүй зөөлхөн дуугаар хэлжээ. Тэгэвч барилга ангийн даргын үг зөөлхөн хэвээр өнгөрсөнгүй.

	— Бүсгүй амьтан ханьтай болсон ч байг! Тэхдээ он жилээр үхэн хатталаа чамайг бодож явсан тэр амьтанд ядаж амьд яваа бараагаа харуулъя гэж наадах бөндгөрт чинь орж ирсэнгүй юу? гэж Сүрэнгийн духнаас хөлс чийхартал ширүүхэн зэмлэсэн ажээ. 

	Сүрэн тэндээс гарч Жамбалын гэрийн үүдэнд очиж түүгээр жаахан эргэлдсэнээ шөнө орой болсон хойно сэрээхээ больё гэж шийджээ. Барилгачид нам гүм нойрсож байхад хав харанхуйн дунд гав ганцхан бараан дүрс сүүтгэнэн явна. Тэр бол Сүрэн бөгөөд уудам хөндийн тулах эхэн дэх Чингисийн булгийн овоо хүртэл явж, буцаж ирээд хань бараадаж байрын харалдаах горхийг өгсөн уруудан алхжээ.

	Урьд цагт Чингис хаан, ав хийж яваад эр загал хөлгөө усалсан гэдэг домогтой тэр булгийн ундрах чанх эхэн дээр эртний хүмүүс овоо босгож өнө үеэс өвөг дээдэс тахиж явжээ.

	Монголчуудын эрт дээрээс гал голомтоо асааж үе улиран сахин идээшиж ирсэн газар нутаг маань энэ цагт хувиран өөрчлөгдөж, газар сайгүй шинэ юм босож байгаа билээ. Улаан хадны булгаас доош, Хэрлэн голын өмнүүр цэлийсэн уудам онгон хөндийд хүмүүс тариа тарих гэж сая л холтолж эхэлжээ. Хагалж байгаа газрын дэргэд хэдэн гэр харагдана. Тэр бол сангийн аж ахуй бүхлээрээ байгаа нь тэр!

	Түүний ирээдүйн төвийн анхны байшинг Сүрэн барилцаж байгаа юм. Бүртэлзэн харагдах тэртээ хэдэн гэрийн чигтэй бүрэнхий эхлэхийн хамт газар хагалах тракторын бяцхан гэрэл асаж, од мэт анивчин гялалзаж хонодог байлаа.

	Улаан хадны горхиноос эхлээд судас мэт олон салаа гол тал бүрээс Хэрлэн голд цутган нийлдгийн адил, сүүлийн хэдэн жилд улс орон даяар өрнөсөн их ажлын далайд цэлгэр тэр хөндийн хоёр шазуурт тэдгээр хүмүүсийн хийж эхэлсэн ажил нэгэн цутгалга нь болох билээ.

	Дэргэдэх булгийн ус мөрөнд зорин хурдалж, тэнгэрийн үүл салхины аясаар хөвөн нүүж байхад сэтгэлийн шуурганд автсан хүн, замгүй газраар холхин алхсаар үүрийн шаргал туяатай золгожээ.

	Ингэж явахдаа амилах мэт сайхан гэсэн хоржигнож эхэлсэн усны урсгалыг чагнахад шал өөрөөр шуугьж, нялх ногооны үнэр ч хуучнаас гойд ондоо ханхлаад төрж өссөн нутгаа Сүрэн өөрийн эрхгүй санаж явжээ.

	Ширгийг нь дагаад шалдан нүцгэн уралдаж, үеийн багачуултай нийлж боогоод шумбаж явсан бяцхан горхи, гэр барьж эрхэлж явсан өөхөн цагаан чулуу, хурга тугалхан эргүүлж явсан шомбогор толгой, тэр бүгдийг багын үетэй нь хадгалан үлдсэн төрсөн нутгаа лавшруулан бодох тусам Сүрэнгийн өр зүрх өвдөж, бушуухан харайлгаж очоод нутгийн шороон дээр хөрвөөж ойчоод өссөн газраа үнэрлээд тэврээд авмаар бодогдож байжээ. Урьд өмнө нь тэгж их санаж явсныг өөрөө ч мэдэхгүй билээ. Тэр л олон жилийн турш “харья!" гэхээс “би ч нүүрээ барсан амьтан" гэж сэтгэл мухардаж явжээ.

	Тогтож сууж чадахгүй болсон Сүрэнтэй адил шөнөжин нүүсэн үүл бүртийх ч юмгүй арилж тэнгэр цэлмээд өглөөний нар уулын цаанаас мандав.

	Сүрэнгийн нүдэнд газар дэлхий гайхмаар цэлгэр харагдсан бөгөөд тэр бол орчлонгийн шинэ өглөө болохоос гадна Сүрэнгийн амьдралын шинэ өглөө билээ.

	 

	Хоёр

	Тэр өдөр Сүрэн ажилдаа гарсангүй. Хааяа бараа нь харагдах нь их л яаруу сандруу ийш тийшээ алхаж явжээ. Төдхөн Сүрэн нутаг буцах болсон сураг дуулдав.

	Барилга ангийн дарга Галсан, Жамбалыг дуудаж, 

	— Сүрэнтэй чи цуг яваад аймаг дээрээс нөхдөө төлөөлж, нутаг руу нь мордуулж өгөөд ир гэж хэлжээ.

	Сүрэн, Жамбал хоёр бага үдийн хирд хөдлөв. Хоёр найз барилга ангийн "Газ-51” тэрэгний ханхай тэвшинд кабин түшин, хойшоо хараад сууж явахдаа нөхрийнхөө юу болоод байгаагийн нь учрыг Жамбал олоогүй боловч өчигдрийн бичиг л нэг учир ургуулжээ гэдгийг таамаглаж явтал Сүрэн, 

	— Аймаг ортол зай бий хөө. Чамдаа эс яривал хэндээ ярих вэ. Цуг явна гэж дуулчхаад шөнө сэрээгээгүй юм гэж яриагаа эхлэн өврөө уудалж булигаар хэтэвчин дотроос өчигдрийн дугтуйг гаргаж, 

	— Энэ бичгийн цаадах түүхийг ярья гэвэл их урт болно хөө. Эр бие өссөн цагаас хойш хоёр лут дугтуй задалж үзлээ. Эхний бичгийг мэдэхгүй бол сүүлчийн бичгийн хамаг чухал үнэ цэнг бүрэн мэдэж чадахгүй. Хэдхэн үгтэй тал хуудас боловч хүний хувь зохиолыг тас харлуулж ч дөнгөдөг, дүүлэн нисэх жигүүртэй ч болгож чаддагийг үзэж сууна.

	Анхны дугтуйг арван найман жилийн өмнө л энэ муу гараараа задалсан юм. Тэгэхэд мөн ч бядгүй байжээ. Тэр бичгийг уншихад нүд бүрэлзэж харанхуйлаад чүү чамай гэж уншсан юм. Тэр бичгийг би шөнө уншсан бөгөөд түүнээс хойш миний энэ насны мөнхийн шөнө эхэлж, нэг ч өдөр ёстой цэлмэг нар үзээгүй өдий хүрчээ.

	Орчлонд хүн амьд явах насандаа их л юм үздэг байжээ. Урьд би хорин настай багшийн сургууль төгсгөж аймагтаа багшаар очлоо. Эцэг минь намайг зургаатай байхад гаминд алагдаж, ээж минь л ойчиж босож, ёстой алалдаж явж намайг хүн болгосон юм гэнэ лээ.

	Эцэггүй өнчин, хүний ганц хүүхэд гэж ээж минь намайг эрх сургаагүй. Хар багаас минь айл хунарын үе тэнгийн хүүхэдтэй цуг тэнхимд оруулсан юм.

	— Чи энэ өрх айлын баганыг өргөж голомтыг нь залгаж, өөдлүүлж явах ёстой хүн гэж ээж минь.

	Хэрхэндээ зүрх зааж тэнхим төгсөхийн хамт манай нутгаас хаа хол байдаг Улаанбаатарт төрийн хар хүний эрдэм сураг гэж намайг явуулаад ээж минь бор гэртээ цор ганцаараа айлын хаяа дэрлэн хоцорч билээ. Тэгээд муу ээж минь арав таван малаа эргүүлж хүний л дүйтэй амь зуусаар намайг сургууль төгсгөсөн юм.

	— Хүү багш болсон шүү гэж хүн амьтанд хөөр баяраа ярьж, ээж нь ч насныхаа адагт л ингэж жаргах учиртай байжээ. Төрийн минь сүлд өршөөг гэж надад байн байн.

	Ээжтэйгээ хоёулаа аймаг дээр нэг жаахан өрөөнд орж суугаад өдрийн цагт хичээл зааж, сургууль дээрээ хүүхэд багш нартай үймж шуугьж өнждөг. Үдэш орой дугуйлан давтлага энэ тэр гэж оройтосхийгээд харихад ээж минь унталгүй цайгаа халаасаар хүлээж ядан сууж байдаг сан. Өглөө эрт гэгч нь босоод гэрээ дулаацсан хойно:

	— Миний хүү! Одоо бос доо, оройтох нь байна шүү гэж цочоохгүйг хичээж толгой дээр ирээд надад гэм хийсэн юм шиг аргадсаар аяархан дуудах нь нойрон дунд дуулддаг билээ.

	Энэ хорвоо дээр эхийн дуу шиг зөөлөн юм гэж байдаг болов уу! Хүн тэр үед нь эхийн их хайрыг ажиж мэдэхгүй яваад өнгөрсөн хойно хожимдон ухаарч "Ээ чааваас даа! Эхийн ачийг хариулж чадсангүй!" гэж амаа барих юм.

	Цаг гэдэг харвасан сум шиг өнгөрч, нэг мэдэхэд дөрвөн жил багшилж эхнийхээ үеийг бодоход жаал дадлага суугаад аргатай чаргатай хуучин багш боллоо. Тэр ажлын амт шимтэд ч орж эхэллээ.

	Хичээл заах гээд ангид ороход өмнөөс олон хүүхдийн бүлтийсэн нүд ширтэн угтана. Хүүхэд бол багшдаа муухай санан гэж ер байхгүй. Цаагуураа багш хүн хүүхдэдээ хортой юм яасан ч хийхгүй гэж хэнээс ч илүү мэднэ. Тэгээд тэр олон хүүхэд өөрөөсөө ч илүү багшдаа итгэж, хувь заяагаа даатгаад багш ганц нэг буруу юм хийсэн ч хүүхэд зөв гэж бодно. Тархигүйтсэн нэгийг нь загнаж л орхиход уйлж л байна. Энэ маань хэзээ ч мартахааргүй гомдчихсон байхаа гэхэд л нулимсаа хатаж амжив уу, үгүй юу хэзээний л эрхэлчихсэн “Багш аа, би самбарынхаа алчуурыг норгочихсон шүү” гээд л гүйж ирнэ. Аашлуулснаа ч мартчихсан, нүднээс далд оролгүй дүрсгүйтэж л явна.

	Ээ дээ мөн ч сайхан байжээ. Хар санааны сүүдэр шүргээгүй ариун итгэлээр хүүхэд багшаа итгэдэг юм. Тийм итгэлийг хүлээнэ гэдэг багш хүнд дээдийн шагнал билээ. Хүүхдийн итгэлийг олж авна гэхэд амаргүй. Хоёр цэгийн хоорондох хамгийн богино шугам шиг шулуун зам байдаггүй юм. Ганцхан зөөлөн байснаар ч хүүхдийн хайрыг булаадаггүй. Үе үе ширүүлсэн ч хүүхэд их айхтар аа, шударга шударгагүй хоёрыг хэнээс ч илүү ялгана гээч! Хэдхэн насаар шавь нараасаа ах байсан боловч, би тэднийгээ ахмад хүний сэтгэлээр хайрлаж явдаг боллоо. Тэгээд ч миний сэтгэл зүрх тэднийхээ өмнө нээлттэй болж, хожим нэг мэдэхэд анги багш хоёрын хооронд нүдэнд үл үзэгдэх бат гэгчийн хайрын хэлхээ тогтсон байж билээ. Ажил ч овоо өөдрөг, ээж ч их баяртай байдаг байлаа.

	— Чи ер нь урдын хийсэн их буянтай хүн юм аа. Цаад муу Сүрэн чинь энэ аймагтаа л гэгддэг эрдэмтэй хүн гэнэ шүү дээ. Манай жаап, баруун зүүн хашааны хэдэн багачуудтай нийлчихээрээ ярьдаг нь л Сүрэн багш. За тэгээд Сүрэн багш өнөөдөр бидэнд тэгж хэлсэн. Сүрэн багш ингэсэн л гэнэ. Цаад хэдэн шавь нартаа бурхан юм байх аа та минь гээд чамайг чинь нөгөө Дулам чавганц, Хорлоо чавганц хоёр ам амандаа магтаж байна гэж ээж минь их баяртай ярьж билээ. Жаахан байхад өвөл малд явж даараад ирэхэд ээж минь тосож, хөрж улайсан гарыг минь амьсгаагаараа дулаацуулдаг байсан шигээ том эр болсон хойно ч намайг нялх юм шиг үздэг мөртөө:

	— Миний хүү ээжийгээ амьд мэнд дээр ханьтай болж үз ээ гэж хэлдэг. Тэгэхэд би нь би ичисхийгээд:

	— Ээж дандаа дэмий юм үглэж байх юм гээд гараад явчихдаг байлаа.

	Удсан ч үгүй эхийн үг орой руу би эхнэр авлаа. Тэр үед одоогийнх шиг биш ээ. Сум суманд сургууль байсангүй. Цаад зах нь арван өртөө алсаас хүүхэд ирж аймгийн сургуульд суралцдаг байлаа. Урьд нь холдож үзээгүй багачуул аав ээжтэйгээ жилээр нүүр учрахгүй суухдаа гэрээ санахын нэг хэцүү зовлон эдэлнэ. Тэгээд ч тэр юм уу хаврын баярын дараа сургууль удалгүй завсарладаг байсан болоод ч тэр “Майн баяр мандтугай! Манай сургууль тартугай!” гэж харихын хүслэн болсон хүүхдийн гаргасан яриа газар сайгүй дэлгэрсэн байж билээ. Сургууль тарахаар багш нар морин өртөөгөөр хүүхдээ сум суманд нь хүргэдэг. Ингэж би ид ногооноор нэг жил хойд зүгийн хэдэн сумын хүүхэд хүргээд буцаж явлаа.

	Жаргах зүгтээ хэлбийсэн хурц наран хажуу хавирганаас шарж, их хөлийн дагжир болсон шаргал зам л газар мэдэхгүй намайг удирдан хөтөлж явлаа. Чухам хэний хүү хэн гэгч энэ замыг анх гаргаж хэзээ юунд зорьж яваа бол? Тэр цагаас хойш өчнөөн жил өнгөрөхөд эхэлж явсан хүний мөр баларсангүй үе улиран үй олон хүн өнөө болтол тэр мөрөөр нь замнан цувж, анхны нарийхан зөрөг хожим өргөн дардан зам болжээ. Тэр зам намайг юунд хөтлөн хүргэх гэж байсныг би тааж мэдээгүй. Хэц өндөр давааны орой дээр гарч ирэхэд өмнөөс салхи сэвэлзэв. Морь ч баахан хөлөрч бие агсагдаад, би ч өөрөө нозоорч алжааж явсан болохоор давааны оройн овоог өнгөрөн, үл мэдэгхэн тонгос хийгээд мориноосоо бууж, хойноос гүйцэж ирэх улаачаа хүлээхээр шийдлээ. Тал тал тийшээ харахад бүхий л уул хөндий нүдний өмнө цоо илхэн үзэгдэв. Өмнөх замаасаа баруун тийш нарны туяан доогуур саравчлан харахад униартан цэнхэртэж байгаа модтой дүгнэгэр уулын араар урссан голын ус гялтганаж, цаад наад эргээр нь тарж бэлчсэн үхэр адуу бараантан налайжээ. Түүнээс нэлээн зүүн тийш дэнж дээр хэдэн гэр айл зэрэглээн дунд сарайж сэрийн үзэгдэж байна. Тэр цаг бол одоогийнх шиг ид сайхан яргуй дэлгэрч байсан цаг юм сан. Би морио хөтөлсөөр давааны өвөр рүү лавхан өнгийгөөд нэг бөөрөг дээр хүрч, бүсээ тайлж цулбууртаа залгаад морио ногоо хазуулж суулаа. Эр хүний жаргал эзгүй хээр гэгчээр анир чимээгүй хөдөө нутгийн нам гүмд автаж цэвэр салхиар цээж дүүрэн амьсгалж хол ойрыг ажин, энэ тэрийг бодож суутал яагаад ч юм бэ сэтгэлд гэнэт уйтгар төрж билээ. Гэтэл аниргүй хээрийн нам гүмийг эвдэн цочоож цээлхэн хоолой хангинаж гарав. Орчин тойрныг ажин харж байтал миний явах замын зүүхэнтээ барзгар хадтай толгойн энгэрийг ороож баахан хонь, ямаа гарч ирснээ араас нь морио хөтөлсөөр дуулж яваа бүсгүйн бараа харагдлаа. Бузгай хоолойтой бүсгүй юмаа гэж дотроо бодож, эхэндээ сүрхий л сууснаа нэг мэдэхэд тэр уяхан дуунд бүүр автаж гүйцсэн байв. Хонь нь ч тогтож, шовгор хадны орой дээр хүүхэн гарч суугаад дуулсаар байлаа. Тэр цээл уян дуунаар эргэн тойрны байгалийн өнгө зүс хувиран ид хав нь амилан сэргэх шиг болж миний сэтгэлийн мухарт үүссэн уйтгар ч сарнин мартагдав. Жаал чагнаж сууснаа би тэсэлгүй мордож, нэг ташуур өгчхөөд газрын уруу манарган буув. Миний бараанаар хүүхэн босож хонио хөдөлгөсөн боловч холдохын тухгүй би хүрлээ. Амар мэндийг нь асуухад ногоо руу хошуугаа шаасан мориныхоо жолоотой ноцолдож тэр хүүхэн үл мэдэг ичингүйрсэн царай гаргаж хариу мэндлэв. Эхэндээ би тулгамдаж ярих ч юм олдож өгөхгүй хий дэмий л, 

	— Танай энд ногоо сайн гарч байна уу? гэж асуутал

	— Хар л даа ямар байна? гэж үл ялих хөнхөрдүү нүдээр инээмсэглэн харж хэлэв.

	Тэр хүүхэн бол гандаж борлосон боловч ид залуу насны хамаг өнгө гэрэл царайд нь туяарч хараад баймаар цэвэрхэн охин байв.. Сайхан зүсний нь өмнө сэтгэл сөхөрч бантаад,  олигтой юм ярьж амжаагүй байтал хясаантай юм шиг улаач төдхөн хүрч ирэв.

	Салахын ёс хийж хөлгийн жолоо залахад- “аян замдаа сайн яваарай!" гэж хэлээд нэг л зөөлөн харцаар харсны нь хэзээ ч би мартаагүй. Замын турш тэр хүүхнийг бодож явав. Тэр бодол, хоногоор нимгэрэн элэгдсэнгүй хожим хойно улам ч их бодогдож, цээлхэн хоолой нь үе үе чихэнд хангинан хадах шиг болдог байлаа. Залуу насны янаг амрагийн сэтгэл гэгч ирсэн нь тэр бөгөөд миний энэ насны хамгийн анхны мөртөө хамгийн сүүлийн хайрын сэтгэл болж өнгөрчээ. Тийм их хайрын сэтгэл миний өр зүрх рүү дахин өнгийж шагайлгүй өдий хүрчээ гэж Сүрэн хэлэв.

	 

	Гурав

	Донсолгоо ихтэй замд ороод яриа яльгүй тасалдаж, хоёулаа дуугүй явснаа:

	— За тэгээд? гэж Жамбал тэсэлгүй хэлэв.

	Сүрэн цааш үргэлжлэн ярьсан нь:

	— Өвөл нь нэг орой пионерын ажил явуулах гэж хожигдох шахаад харайлгаж явтлаа Балжидтай санамсаргүй халз дайралдав. Миний хүслэн болж явдаг хөдөө холын хүүхэн хэзээ, хаанаас гараад ирэв гэж дотроо гайхан сэтгэл ихэд баярлаж, 

	— Та намайг таньж байна уу? гэж би асуулаа.

	— Танилгүй яах вэ гэж Балжид хэлээд хоёул хонины бэлчээр дээр уулзсанаа ярилцан зогстол, 

	— Та их яаруу явснаа яагаад аажуурч орхив? гэж асуугаад, Ажилдаа хожигдолгүй оч доо гэж Балжид хэлж билээ. Бид хоёр түүнээс хойш уулздаг боллоо. Тэг тэгсээр бие биедээ дасаж, яваандаа би сэтгэлээ нээж, нийлж амьдрахын тухай үг цухуйлгадаг болов. Тэр маань миний зөнгөөр хэзээ хаа л уулзъя гэхэд ирдэг мөртөө тэр тухай үг цухуйхын хамт л өөр юм руу үйлзүүлдэг байв. Удсан ч үгүй нэг мэдэх нь Сүрэн хүний авгай салгах гэж байна гэж бид хоёрын тухай намдаж дарагдашгүй яриа тарчихсан байлаа.

	— Чи нөхөртэй юм уу? гэхээр, 

	— Тийм ээ гэж хэллээ.

	— Би нэгэн үе зэвүү хүрэвч, миний сэтгэл эргэлтгүй татагдсанаа мэдлээ.

	Балжид маань багийн бичиг үсгийн багш нарын түр сургуульд ирсэн байжээ. Тэгээд хугацаа дуусах тийшээ хандаж байтал өөрөө ирж надтай нэг уулзахдаа, 

	— Хэн хэндээ сэтгэлгүй байгаа хоёр хүн сууж болох уу? гэж надаас асуулаа. Би тэр үгийг дуулаад, Балжид бол миний шавь нар шиг гэнэн хүүхэд санагдав. Тэгэвч миний тухайд ярьж байгаа юм бол уу гэж гэнэт биедээ татаж, 

	— Чи надад сэтгэлгүй юм биз дээ? гэв.

	Бид хоёр үдэш уулзсан бөгөөд яв явсаар аймгийн төвийн захад гарав. Идэр гурван ес дундаа орж, ид хүйт чангарч байсан үе юм сан. Эргэн тойрон бөмбийж цайсан цасан дундуур гарсан зөрөг дагаж явснаа зогсож, 

	— Нутагт үлдсэн нөхөр болох хүн бий. Би ч түүнийг хайхардаггүй, тэр маань ч намайг гэдэггүй. Эхэндээ хүн тийм байгаад л суудаг юм байлгүй гэж урьд нь чамтай уулзахаасаа өмнө ер юу ч бодож санадаггүй явжээ. Тэднийхэн ээж аавтай л тохиролцож сүй тавьсан юм гэнэ билээ. Бид хоёрыг суулгах гэж битүүхэн бэлдэж л байдаг сурагтай. Хүнд сайн болно гэдгийг биеэрээ үзээд ирэхээр би тэр хархүүтэй сэтгэлээ албадан сууж болохгүй нь гэж боддог болов гээд энгэрийн минь товчийг оролдон намайг түшээд ярьж байхад нь Балжидын бүлээн амьсгал хөрсөн хацрыг минь үе үе төөнөж байлаа.

	— Энд анх ирсэн даруй нэг хоёр хүн оролдоод байхаар нь “би нөхөртэй” гэж хэлсэн маань амьтанд тарчхаад курсийн захирал хүртэл чи бид хоёрын тухай дуулчихсан “Чамайг дагавар бичигтэй нөхөрт чинь хүргүүлнэ” гэсэн гэж хэлээд хэсэг дуугүй явснаа сүүлд нь:

	— Сүрээн! Би чамд аав ээжээсээ дутуугүй хайртай болчихсон шиг байна гэж санаа алдан шивнэв. Нүүр лүү жавар алгадаж, тэсэж болмооргүй хөл хайрагдаж байвч цээжин дотроос тэр их хайр баярын илч төөнөж Балжидыгаа хөтлөн хурдан хурдан алхав. Сарын саруулд бид хоёрын явах замын чигийг заах мэт тэртээ өмнө жижигхэн гэрэл цасан дунд гялтганан харагдав. Гайхан яарч хүрч очтол бяцхан цагаан төмөр лааз байв. Гэрэлтэй харагдсанд нь бид хоёр билэгдэн олзуурхаж, барилдаж хөлдсөн мөснөөс холдсоор байж ховхолж гаргаад хаялгүй мичид голлотол авч явлаа. Цагаан өнгө гэгч өөрөө гэрэл гаргахгүй мөртөө гэрэл тусахад туяа цацран гялалздаг ажээ. Бид хоёр тэр лаазаа нэг боржин хадны орой дээр аваачиж тавьж билээ. Одоо бодоход эгээ л хүүхэд шиг эрхэлж тоглож явж дээ. Хайрын сэтгэл аз дийлж хэн хэн маань жолоогоо татаж чадахгүй болсноо мэдээд, 

	— Ямар айлын бэр болж хүнтэй сууснаа урваж салах гэж байгаа биш гэж хоёулаа зориг орж, хойчийн нэгэн өдөр нийлж амьдарна гэж эрс шийдэв.

	Балжид маань ч түр сургуулиа төгсөж төдхөн нутаг буцав. Түүнээс хойш уулзахын явдал суудал дахиж таарсангүй. Зогсоо зайгүй захидал бичилцэж, бие биеэ санасаар олон сарын хагацлыг давав.

	Хагацал гэдэг хайрын сэтгэлийн зузаан нимгэний хэмжүүр 'билээ. Хол газар тусгаар өнгөрүүлсэн хоног сар бид хоёрын дотор сэтгэлийн хайрыг нимгэлсэнгүй, харин ч хурцалж, би тэр хүүхэнгүйгээр тэр маань надгүйгээр амьдарч чадахгүй болжээ гэж улам мэдэж авсан билээ.

	— Хүү гэрлэнэ гээд л ээж минь хөл нь газар хүрэхгүй баярлаж бид хоёрт ижилхэн тэрлэг яаран сандран оёв. - Ид сайхан намар эхэлж байхад би тэднийд очлоо. Айл амьтнаас сураглаж будилсаар явж хүртэл Балжид маань хувин барьсаар гүүн зэл рүү явж байснаа миний барааг харж танингуут дуу алдан гүйж ирээд үг ч үгүй, дуу ч үгүй миний элгэнд наалдав. Нүдний нь нулимс бүрхсэн боловч тэр нулимсны цаанаас нэг их баясгалангийн гэрэл туяаран инээмсэглэн миний урдаас ширтэн байж, 

	— Одоо чи бүүр ирсэн! Тийм ээ? гэж аяархан хэлж билээ. 

	Тэднийх гүү барьчихсан, унах хэдэн сайхан морьтой тов хийсэн малтай айл байв.

	— Цагийн эрхийг дагаж, хүүхдийн сэтгэлийг харалгүй болохгүй нь! гэж нөгөө айлд сүүг нь буцааж, Балжидын эцэг эх хоёр бид шинэ гэр төхөөрч намайг аятай угтав.

	Ёстой горимтой, хөлтэй хурим хийсэнгүй. Миний очсоны маргааш идээ цагаа болж, бурхандаа зул хүжхэн асааж айл байгаа хоёр гэрийнхээ амьтан ах дүүсийг урив. Аав ээж хоёрт нь би хадаг барьж, тэд маань бид хоёрыг үнсэж өөдрөг буянтай айл болж, үр хүүхэдтэй өнөр сайхан яваарай гэж ерөөв.

	Дөрвөн ханатай шинэ гэрийн тооноор анх утаа гарч, Тэрхийн голын хөвөөн дээр Сүрэнгийн гэдэг шинэ өрх айл үүсэв. Маргаашаас нь эхлээд хоёулаа ээжийн минь бэлэглэсэн тэрлэгийг өмсөж ижил зүсний морь унаж, Балжидынхаа ах дүүсээр хэсэж гарав.

	Тунгалагхан мөстэй Тэрхийн голын хөндийг өгсөн уруудан, хойт урд модтой уулын нуга сугыг туучин хэдэн өдрийн турш явлаа. Цэмбэн түүдэг, Хонгор зулын толгой цэцэг алагласан дөрөө зурам ногоон дундуур уулын ар бэлийг барьж хоёр биедээ эрхэлж наадаж явснаа гэнэтхэн ухасхийж уралдсаар, арын мод руу орж сүлжин давхидаг сан. Тэр бол миний залуу насны хамгийн дээд баяр жаргал эдэлсэн өдөр болж өнгөрчээ. Ингэж цэнгэж явахдаа тэр минь надад аль л сайхан гэсэн дуугаа дуулж өгч билээ. Хоёулаа нийлээд ч дууллаа. Балжид маань сав л хийвэл, 

	 

	Шар Лянхуа цэцэг

	Салхиа үзээд сэргэнэ.

	Санаж зовсон сэтгэл

	Хүүгээ үзээд сэргэнэ

	 

	гээд л эхэлдэг сэн.

	Тэр цагаас хойш надад дуу гэдэг бол бүдрэхийн цагт өргөж босгож, ядрахын үед хүчин тамир сэлбэж, гутарч ганцаардахын цагт түших хань минь болж ирсэн юм. Тэгж л явахдаа тогтоол усан дээр очиж дотор нь туссан хоёр дүрсээ харчхаад, мандлыг нь долгиолуулан дүрсээ чичгэнэхээр нь хөхөрч байлаа. Түүгээр ч барахгүй айлд сууж байснаа л инээмээр юм огт болоогүй байхад Балжид маань хэзээний жуумалзаж эхлээд, түг түг гэж дуулдсанаа инээд алдаж учрыг нь олоогүй байж би ч тэсэлгүй дагаад л хөхөрдөг байжээ. Тамираа тасартал инээж аягатай цайгаа цалгиулчхаад айлын хүнээс сүүлд нь үхтлээ зовдог сон. Тэхэд хамгийн наад зах нь инээж чаддаг байжээ. Одоо бодоход баяр гэдэг цээжин дотор багтаж ядан бялхаж дэвэрч явсан нь тэр үү дээ. Удтал санаж мөрөөдөж чухамхүү сэтгэлээ өгч хайрласан хүнтэйгээ ингэж нийлээд цуг явж байхад нар гэдэг чанх магнай дээр мандаж шөнө болсон ч бид хоёрын нар жаргадаггүй байлаа. Үдэш хоёулаа гараад ногооны шүүдэрт гутлаа нэвтэртэл тэнэчхээд сүүлд нь хойд хажуугийн бяцхан цохионы өвөр дээр очоод, ирээдүйнхээ сайн сайхан юмыг төлөвлөн ярилцаж, шөнө орой болтол.

	Нэг шөнө нойрон дунд гар дээрээс хүн дугтчиж намайг сэрээв. Тэр бол бид хоёрын нийлж амьдарсны дөрөвдөх шөнө байв. Ухасхийж өндийтөл авдар дээрх дэн хэдийний асаачихсан хоёр хүн зогсож байв. Нэгнийх нь ташаан дээр буу харагдав. Гадаа ч бас хүн байгаа бололтой “Та хүлээж бай" гэсэн үг дуулдав. Гэтэл, 

	— Задын Сүрэн гэдэг мөн үү? гэж тэр хоёрын нэг нь асуув.

	— Мөн гэж хариултал надад нэг дугтуйтай бичиг гаргаж өгөв. Тэр бол миний дээр хэлсэн анхны бичиг бөгөөд дайчлан баривчлах хуудас гэгч байв.

	— Надад хийсэн хэрэг байхгүй, би явахгүй! гэв.

	— Очдог газраа очоод хэл. Одоо түргэн хувцасла! Явъя! гэж хоймор зогсож байсан хүн хэлэв. Эргэн харахад Балжид минь амгалан гэгч нойрсож байв. Би хувцаслаж дуусаад сэрээж хэлэхээр дэнгээ барьж дэргэд нь очив. Залуу насны нойрны халуунд дарагдаж, миний юу болоод байгааг тэр минь мэдэхийн самбаагүй, амгалан нойрссоор л байлаа. Хацарт нь цус хураад, уруул нь үл мэдэгхэн хөдөлж инээмсэглэв. Хэдэн өдрийн турш эдэлж явсан жаргалаа унтах нойрондоо ч тасалдуулж чадахгүй, зүүдээрээ үргэлжилж байгаа бололтой. Балжидынхаа тэр тавтай нойр, сайхан зүүдийг тас татан орчлонг дандаа сайнаар нь бодож, зовлонгийн хар тоос суугаагүй нялх булбарай зүрхийг нь гэнэт гаслангийн ёроолд унагахын зүрх гарсангүй. Амраг ханийн минь тэрхэн үеийн амгалан жаргал хэдхэн мөч болсон үргэлжлээсэй гэхдээ хүний эрхэнд орсныгоо мартчихаад тэр улсыг чангахан дуугарахад нь хүртэл “Чиш аяархан!” гэж би хэлж байлаа. Үнэндээ гэнэгүй байхад нь ингээд л орхиод явна гэхэд хэчнээн хэцүү байсан боловч сэрээж хэлэлгүй сэмхэн явах нь дээр юмаа гэж тэрхэн зуур бодож олсон билээ. Тэр бол их л тэнэг богинохон бодол байжээ. Тэгээд би элэг эмтрэн харамсаж өрөвдсөөр, духан дээрээс нь аяархан үнсээд сэтгэл хоргодож, харан харсаар гэрээс ухран гарав.

	Ертөнц дээр хамгийн хайртай хүнээсээ амьдаараа үүрд хагацан явж байна гэж би ер санаагүй билээ. Тэр шөнө тэнгэр бүрхэг тас харанхуй байв. Хөтөлж ирсэн морио надад унуулж тэдний нэг нь миний цулбуураас богинохон сааж хөтлөөд, дундаа намайг хийж сумын төв чиглэн шогшив. Тэр хэдийн хэн нь ч дуугардаггүй, таг чимээгүй жаал явснаа, 

	— Эхнэрээ сэрээж хэлдэг байжээ. Тэр минь миний хаачсан зүгийг ч мэдэхгүй голоо тасартал зовох болов уу? гэж би хэлэв. Бас л тэдний хэн нь ч хариу хэлсэнгүй.

	Удсан ч үгүй бүсгүй хүний дуу гэнэт ард сонсогдож морин төвөргөөн гарав. Бид хэдийг яг хөдлөхийн хирд хадмын гэрийн өрхний шажуураар гэрэл харагдсанаа хүн гарч ирсэн. Чухам хэн байсныг мэдэхийн арга байгаагүй. Тэр хүн л лав Балжидыг сэрээжээ гэж мэдлээ. Дотор пал хийж нуруу руу хүйт татав. Балжид маань намайг дуудсаар өглөө адуунд явна гэж аргамжиж хоносон хээр гүүгээ зайдан уначихсан, хөл нүцгэн, үс гэзэг нь сэгсийчихсэн давхиж ирэв. Тэдний нэг урдуур нь орж:

	— Та цаашаа бай! гэв. Түүнийг ч дуулахын сэхээ байсангүй эрчээрээ зүсэн орж ирээд хүзүүгээр тэврэн, намайг зуураад авлаа.

	Хүний их хайр хүслэнгийн өмнө хатуу сэтгэл нь сүрдэж ухарсан ч юм уу, уярч зөөлөрсөн ч юм уу, эсхүл дотроо бид хоёрыг далдуур өрөвдөж явсан ч юм уу? нөгөө хэдийн хэн нь ч хөдөлсөнгүй. Тэгтэл Балжид минь: "Чи... чи яагаад... надад хэлэлгүй явж байгаа... юм бэ?" гэж нулимсандаа хахаж цацан байж арай гэж хэлэв.

	— Би чинь ялтан болоод баригдаад явж байна. Өөрийн гэх мэдэлгүй, хүний эрхэнд орсон гэдгээ хэлэв.

	— Би л хоцрохгүй! гэж хэлээд Балжид минь бүр чанга уйлав. Тэр хүмүүс учир зүй ярьсаар бид хоёрыг салгаад, Балжидыг арай чамай гэж үлдээн, зугтах мэт морьдоо гуядан цааш давхив.

	— Надад хийсэн хэрэг байхгүй, чиний Сүрэн мөдхөн буцаад ирнэ! гэж хашхираад тувт эргэн харсаар явлаа. Балжид маань мориноосоо бууж замын хажуугийн ургаа хад шиг харанхуй дунд бүртийн хоцров. Далд орон ортол миний араас тэр минь юм хэлээд л байсан, чухам юу гэж хэлсний нь учрыг би олоогүй. Хар дарсан зүүд шиг аймшиг зовлонгоор дүүрэн хагацал амсаж, бид хоёрын нийлэн эдэлж явсан жаргал үүлэн цаанаас гялс хийж хоромхон зуур цонох нарны гэрэл шиг түргэн далд оров.

	 

	Дөрөв

	Хөдөлмөр нэгдлийн төв дайрч бензин хийгээд цааш хөдлөнгүүт Сүрэн яриагаа эхлэв.

	Аймгийн төв хүрч, муу ээжтэйгээ уулзаж чадсангүй, шоронгийн босгоор алхав. Сар шахам болсны дараа намайг байцааж эхэллээ. Эхэндээ санаанд ормооргүй элдвийн юм асуудаг байснаа, 

	— Хэрэг илэрлээ гэдэг доторт чинь тод байсан шүү дээ. Хань хамсаатнаа баригдаж гүйцлээ гэж гуньхарч явсныг чинь бид мэдэж байна. Хэргээ түргэн хүлээчих гэдэг боллоо.

	Айл хунарын хүмүүсээс эхлээд хөдөөгийн хүн ч баригдаад л, хотын сайд ч баригдаад л, хоёр жилийн турш олон хүн алга боллоо. Ийм л олон эсэргүү байв гэж үү! Над дээр ч нэг хонины ээлж дайрах юм билүү бүү мэд! гэж хоёр найздаа ярьсан явдал бий. Тэр санаанд орж нэг нь л хов хүргэж дээ гэж мэдлээ. Гэхдээ тэр хэлсэн гэж оноож бодож чаддаггүй. Хоёуланд нь өшиж, нэгэн үе үзэн ядавч тэр нь хэлэх учир байхгүй гэж уучлаад, аль алины нь дотроо хайрлан өмгөөлдөг байв.

	Тэр яриа л миний хэргийн гол болж хажуугаар нь хэний бүлэгт, хэзээ элссэн вэ? “Сургууль тартугай’‘ гэдэг чинь юу гэсэн үг вэ? хорлон сүйтгэх ямар ажил хийсэн бэ? гэх зэргийн асуулт үргэлжилж, таних танихгүй баахан хүмүүсийн нэр тоочиж тэд нарын хэргийг илчил гэдэг боллоо. Би гэмгүй цагаан хүн гэдгээ өдөр бүр батлах гэж оролддог байв. Сүүлдээ хуучин байцаагч солигдож нэг шар цоохор хүн асуудаг болов. Тэр бол түрүүчийн байцаагчаас шал өөр. Зүсэн зүйлийн хэрэг тулгаж зодож занчихаасаа ч буцахгүй боллоо. Соёл, нинжин сэтгэл хоёрын үнэр шингээгүй амьтан байв. Тэр байцаагчтай учирснаас хойш би ардын гөр маань солигдчихоогүй байгаа гэж эргэлзэв. Хуучин дүрэмт хувцсыг хэвээр эдэлж байгаагаас гадна ардын төрийн өмнөөс асууж байгаа үг амнаас нь гардаг байв. Ингэж гурван сар гаруй боллоо.

	Энэ хилс гүжир хэргээс мултарч гарах нүх сүв бүгд тагларч, миний өмнө үргэлж туяарч, мөдхөн харина гэдэг байсан итгэлийн гэрэл ч үзэгдэхээ болилоо. Тэгээд хаа байгаа холын юм шиг, урьд өмнө нь ер санаанд орж үзээгүй үзэл гэгч нүдний үзүүрт торолзон харагдах шиг болдог боллоо. Төгсөж барагддаггүй зовлонт байцаалтад залхаж үе үе би, 

	— Эд нарын юу хэлүүлэх гэж улайж байгаа бүгдийг нь ханатал нь хэлж өгөөд энэ зовлонгоос хагацъя гэж боддог байв. Тэгэхэд бие сэтгэл хоёроо гүтгэж, эх орноосоо урвасан гэж оргүй юм зохиож, худал хэрэг хүлээгээд буудагдах, үгүй бол чөлөөт ертөнцөөс тасалж, дотор амиа хорлож үхэх ийм л хоёр зам бодогдоно. Гэтэл чи зөвхөн өөрийгөө гүтгээд үхвэл ч бас яамай. Илчил гэж тулгаж байгаа тэр таних танихгүй олон хүнийг би юу гэж хэлэх вэ? Би өөрийгөө гүжирдвэл тэднийг мөн л гүтгэх болно. Түүнийг яах вэ? Ингэж яасан ч болохгүй байв. Ганцхан амиа хорлох арга зам байвч гартаа барих юу ч байдаггүй. Үгүй тэгэхэд оюун ухаанаараа хүн энэ дэлхий дээр олон гайхамшгийг бүтээсэн биш үү? Би чинь юун төлөө хүн билээ?! Утсан чинээ улаан амиа тасалж, зовлонт хорвоогоос хагацах эрдэм ухааныг сүвэгчилж чадахгүй гэж үү?

	Тэр бол их ухаан, эрдэм чадал орох зүйл биш байлаа. Дээлийнхээ гадрыг хуулж томоод л гүйцлээ шүү дээ. Миний дээр шоронгийн онигор цонхны сараалжин төмөр бэлэн байна. Тэгээд л миний хэрэг гүйцэх нь тэр!Ингэж шийдэх гэтэл ээж, амраг хоёрын минь зовуурьтай царай цонхны сараалжин төмрийн наагуур ээлжлэн үзэгдээд, Балжидын цээл хоолой чихэнд хангинан хадаж:

	— Сүрэн минь чи амьд явах ёстой. Бид хоёрыгоо бодоод амьд байж үз! гэж хэлэх шиг санагддаг байлаа.

	Үхлийн ирмэг дээр тулж очоод байхад тэр хайр, тэр дуу хоёр л амьд явахын зүг эргүүлэн хөтөлдөг байв. “Ардын засаг амьд бий! Давна" гэсэн итгэл найдварын гэрэл нэг үе алга болсноо зүүний сүвэгч шиг бүрэлзэж дахиад л бага багаар өсөж томордог байв.

	Бэрх цагт чихэнд хадах шиг болсон амрагийнхаа дууг шоронгийн дотор би залган үргэлжилж аялах гэхэд хоолой яаж гарах вэ! Хий дэмий л, 

	 

	Бодож санасан сэтгэл

	Хүүгээ үзээд сэргэнэ

	 

	гэж аман дотроо давтан үглэж байлаа. Тэгээд ирэхээр санаан дээр дарсан хүнд дарамт хөнгөрөх шиг болдог байлаа. Хайр, дуу хоёр ихэр юм шүү, хоёулаа нийлэхээрээ хүнд ямар их бяр тэнхээ нэмнэ гэж санана. Амьд явна гэдэг алалдаж тулалдахын нэр гэдгийг би тэнд л мэдэж авсан юм. Хорвоо дээр хорин дөрөв наслахдаа ардын төрийн буянаар нэг ч өдөр зовлонтой нүүр учралгүй би дандаа эрх танхи нялцгар явжээ. Би хуучнаасаа шал өөр хүн болов. Өнөөх энэрэх сэтгэлгүй цоохор байцаагч надтай өдөр бүр хатуу уулздаг. Эхэндээ би айж сүрддэг байснаа хоног хоногоор миний зан хувирч байцаагчийн зэрлэг аашны хариуд мөчөөгөө өгөхгүй ач тач үзэлцдэг болов. Нэг өдөр өнөөх цоохор байцаагч баахан мэдэхгүй юм шалчхаад сүүлд нь иш мухаргүй “Чи дайсан! Чи дайсан!” гэж тасалгаа доргитол хашхичиж, нүд рүү чичлэн давшилж ирэхээр нь, 

	— За чи намайг түргэн бууд! Үхнэ гэдэг хүний аймшиг гаслан байдаг бол одоо надад жаргал болоод байна! Надад хэлэх юм алга гэж хэллээ.

	— Чи бас өчиг өгөлгүй амар үхнэ гэж бодож байна уу? Чамд хэрэг хүлээлгэхгүй бол юуны хүү болдог бол гэж хашхирав.

	— Өчиг авъя гэж үнэн улайж байна уу? За тэгвэл одоо бич! гэж би хэллээ.

	Тэр байцаагч анх удаа хүнд итгэж үзэж байгаа бололтой, үг горьдож ширээнийхээ ард очиж суув.

	— Байн байн баригдсаар байгаа тэр олон хүн та нарын гарт орсон хойноо л “Эсэргүү” болдгийг үхэхийнхээ өмнө мэдлээ. Монголчууд олон бэрхийг туулж өнгөрөөсөн! Ардын төр тогтоод одоо л нэг овоо сэргэж сэрвийж ирэхээр нь захаас нь баривчилж нухлаад, цогийг нь унтраая гэж бодов уу? Та нар ардын төрийн хууль цаазыг уландаа гишгэчээд, нөхөр дайсан хоёрыг ялгаж чадахгүй, гэмгүй олон хүнийг зовоож байна. Чам шиг араатны гарт орсон хүн үнэн мөнөө олно гэж горьдох юм биш юм. Энэ төрийг байгуулахын төлөө зүтгэж яваад миний эцэг амиа алдсан юм. Ид хайран залуу насаа зориулж зүтгэсэн эцгийнхээ үйлст төрсөн үр нь хар буруу санав гэж бодов уу? Эхээс минь, амрагаас минь хагацааж бах чинь ханалгүй бас намын минь батлахыг булааж авсан. Тэгээд чи одоо намайг нарт ертөнцөөс ангижруулах санаа байна уу? Эх, хань хоёртоо хайртай хүн би, тэдэнтэйгээ адил нам засагтаа ч хайртай. Чи яах вэ намайг ална л биз. Үнэн мөн, хайрын сэтгэл хоёрыг цаазаар авч болдоггүй юм. Хүн үхэвч амраг хайрын сэтгэл нь амьд үлдэж, номын хуудас, дууны аяар дамжин хүн төрөлхтний цээжинд мөнхөрдөг юм гэж хэлтэл, 

	— Донгосоод бай! Ямаа туйлаад янгиа эвддэггүй гэж дуулсан уу? гээд цоохор байцаагч хүйтнээр инээв.

	— За бич, бич! Чамд хоол болгон зажилж болох өөтэй үг хэлэх гэж байна. Эсэргүү нартай тэмцэх нэрээр төр байгуулсан хүмүүсээс хүртэл баривчилж надад гаргаж байгаа энэ авираараа гэмгүй хүн нэлээдийг хохироосон бололтой. Бэлэвсэрч өнчрөөд, уй гашуунд автсан эх үрийн уйлахыг хүртэл цагдаж, хардаж сэрдэх хэрцгий авираар өвдөглөж байна.

	Бүтэн хоёр жилийн турш та нарын тарьж байгаа хэргийг наранд явахдаа үзэж дуулаад “Энэ ер нь юу болж байна!” гэж эргэлзэж явсан минь үнээн! Шоронд орсон хойноо биеэрээ амсаж бүр сайн мэдлээ. Та нарын сүрхий нууц үйлдэж байгаа нүгэл чинь түмний нүдэнд өртөж үзэгдэхгүй нууцаараа үлдэнэ гэж бодож байна уу? Нэг өдөр чиний цуст хэрэг илэрнэ. Тэр цагт чиний зовоосон хороосон олон хүний эхнэр хүүхэд хүний амь нэхэж давшлан дайрч ирнэ. Чи түүнээс хаашаа ч далд орж чадахгүй. Би хэлэх гэснээ хэллээ. Би хэрэг хийгээгүй хүн гэтэл, 

	— Чам шиг дайсан, төрийн нүд чих болсон байгууллагыг доромжилдоггүй юм. Гайгүй чиний дөртэй болсон юм шиг зөөлөрсөн байхыг чинь мөд үзнэ гэж байцаагчийг хэлэхээр нь, 

	— Чи чинь нүд нь ч биш ээ! Төрийн нүдэнд орсон хөсрийн хог л байх! Тэр хогийг арчиж арилгасан цагт миний үнэн зөв олдоно.

	— За одоо оргүй хоосон байснаа бодвол мөшгөж мөрдөх, мушгиж ноцох юмтай болоо биз! Чи чинь мушгихдаа эр бар амьтан хэлэх гэснээ хэллээ. Одоо яавал ч яа! гэж уур гомдол хоёр давхцаж иймэрхүү мэдүүлэг өгөв. Миний үгний хариуд цоохор байцаагч хийдгээ хийв. Тэр өдрөөс хойш хаалганы цоож дуугарах тоолон одоо ч өнгөрсөөн гэж боддог байлаа. Би бүхий л юмыг дааж өнгөрлөө.

	Нэг өдөр хэрэг тасалж, эх орноосоо урваж, ардын төрд тэрсэлсэн хилс хэрэгт унаж, тасрахад хүрсэн амь утсан дөрөөтэй мултарч, би арван жил хоригдох ял заагдав.

	Хэрэг тасалснаас хойш ганцаар хоригдохоо больж ялтан хүмүүстэй суух болов. Шар цоохор байцаагч ганц надаар наадсангүй. Олон хүн түүний балмад хэрцгийг гайхаж байв. Түүний гарт орсон хүн эрхтэн бүтэн салбал аз гэж үздэг ажээ. Хожим дуулахад тэр гайхал манийхаа араас шоронгийн босгоор мөлхсөн сурагтай. Үнэн худлааг мэдэхгүй.

	Ялтангуудын яриа, хүн сайтай хуягийн амнаас дуулахад олон газар өргөдөл өгөөд дэмий! Нэг л хүнд бич! Тэр хүн л шийд өгвөл өгнө. Бусад нь тэр хүний амыг харахаас биш ялангуяа улс төрийн хэрэгтний тухайд бол дуугарч чадахгүй гэдэг байлаа. Тэр ёсоор нь би эхний жил олон өргөдөл бичлээ. Хариу байдаггүй. За больё гэж шийдээд дахиж огт бичээгүй.

	Бачуу хавчиг савны мухарт, бухимдахдаа хана туурга балбаад байдаг чадлаараа хашхирдаг ч байлаа. Гэвч миний дуу хоолой шоронгийн туурга тайзнаас хальж чаддаггүй байв.

	Сүүлд сураг дуулахад Балжид маань намайг баригдсаны маргааш аймаг орж ирээд, ээжтэй минь хоёулаа надтай уулзах гэж үйлээ үзэж явсан байдаг юм. Ёстой уйгагүй хөөцөлдсөний хүчинд надад дулаан хувцас өгүүлж чадсан юм.

	Хожим намайг хөдөөгөөс хот, хотоос хөдөөгийн хорих газрыг дамжин хэсэж явахад миний ул мөр алдарч, амраг гэргий минь мэдээ сураг гаргах гэж монгол нутгийн олон замын уулзвар дээр ядаж явсан байж билээ. Тэр үед хүн хүнээ хардаж, хүн хүнээсээ айдаг байсан цаг болохоор улс төрийн хэрэгтний сураг чимээ дуулддаггүй чанд байсан юм билээ. Би ч ид ширүүн гурван жилийн сүүлчээр тэр хэрэгт өртөгдсөн бөгөөд тэрнээс хойш баривчлах явдал нэлээн татарсан юм гэдэг.

	Наранд явахад удаж түддэггүй өнгөрдөг хоног сар шоронд суусан хүнд барагдаж дөхдөггүй нь үнэн. Арван жилийн хоногийг тоолон ар гэрээ бодож суухдаа оногдсон хувь зохиолдоо өшиж уйлдаг байлаа, дуулдаг ч байлаа. Ер нь эр хүн, бүсгүй хүнээс дутуугүй уйлдаг юм. Яагаад тэр вэ гэвэл эр хүн цуснаас нулимсандаа харам байдаг юм.

	 

	Тав

	Сүрэнгийн үргэлжлүүлэн ярьсан нь:

	— Гянданд найман жил суугаад сүүлийн 2 жилд нь мод чулууны ажил хийлээ Ажил хийх ямар сайхан байдгийг тэгэхэд л үзлээ. Ер нь юу ч хийхгүй олон жилээр зүгээр сууна гэдэг амьд хүний нэг там байдаг юм. Гартаа хүрз зээтүү барьсан маань амьдралынхаа гарын атгасан мэт санагдаж билээ. Дараа нь байшин барих болов. Тэгж л явж энэ барилгын мэргэжил олсон юм. Хожим жинхэнэ барилгачин болсон зам маань ч бас тэгшхэн биш ээ! Эрхбиш хоног тоотой юм болохоор арван жил ард хоцорч, амьд явсны хэрэг би шоронгоос гарлаа.

	— За одоо харьдаг хэрэг! Нэг хот орлоо. Баярлах, яарах хоёр давхцаж заримдаа гүйж ч үзлээ. “Ээж минь! Балжид минь” гэж аман дотроо хэлж, ямар ч болсон амьд мэнд уулзах түүх иржээ гэж яарч явсан хэрэг.

	— Ээ дээ Жамбал минь! Орчлон нэг цаашаа харахаараа мөн ч ээлгүй шүү! Ээжийгээ би байхгүй болсон гэж дуулав. Оройтож гаргасан ганц үрээсээ хагацсан сэтгэлийн бэрх зовлонг ээж минь дааж, хүүгийнхээ амьд яваа барааг харж чадаагүй юм даа. Би харин мөн ч сайн хүний үрийг олж ханилсан байжээ. Балжид маань чиний ээжийг дэргэдээ авч, нас бартал нь яг л төрсөн эх шигээ энхрийлж өргөж явсан байдаг юм.

	— Одоо Сүрэн өнгөрсөөн гэж олон даяар тоолж байхад ганц Балжид минь л намайг эцэж цуцалгүй хүлээсээр л байжээ. Би өөрөө зовоод зогсолгүй хажууд нь хүний үрийн аль л цэцэг шиг сайхан залуу насны нь амьдралыг дам дамаа хорлосон хүн дээ.

	Балжид маань намайг шоронд үхсэн гэж товтой дуулснаа бас л горь тасралгүй явсаар саяхан нэг хүнтэй нийлсэн гэж сонсов. Тэр сайн бүсгүйг биширч баярлахаар биш гомдох юм алга даа. Нэгэнт ийм болсон хойно би нутаг руугаа тэмтчиж очоод, арай гэж сая нэг ханьтай нийлж ядаж байгаа амьтны сэтгэлийг эвдэж юү хийх вэ. Дахиж л хөө болохоо больё гэж шийдлээ.

	Хорвоогийн өнгөнд амьд явахын эрхэнд нэг ажил олж хийе гэж эрж эхэллээ. Манайд ажил хаа мундах вэ. Тэгэвч надад болохоор ажил хүртэл зугтааж байлаа. Хэд хэдэн газар очиход миний байдлыг жаал асууж байснаа, 

	— Орон тоо алга даа гэдэг байв. Сүүлд нь нэг ажил оллоо. Тэр морь тэрэгний ажил байв. Маргааш ажилд орно гэхээс баярлаж шөнө нойр хүрдэггүй, өглөө эрт гэгч нь очиж алба цуглахыг хүлээв. Боловсон хүчний байцаагч нь ирж өнөөдрөөс эхэлж тушаал гаргана. Тэрэг тоног хамаг юмаа хүлээж ав. 'Одоо харин анкетаа бичээд орхичих гэв.

	Далбагар том анкетын асуудлыг эхнээс нь аваад бөглөж явснаа би нэг хүснэгтэд яг тээглэж гацав. Та өөрөө буюу таны төрөл саднаас эх орноосоо урваж, хувьсгалын эсэргүү хэрэгт баригдсан шийтгэгдсэн хүн бий эсэхийг үнэн зөв бич” гэсэн асуудал байв.

	Нар салхи хоёрт хууртаж, чөлөөт хүний дунд ороод арван жил зүдэрсэн сэтгэлийн шарх анин алдаж явсныг тэр асуулт зад татан хөндөв. Тэр асуултыг таглахдаа би өөрөө өөртэйгөө улаан нүүрээрээ халз уулзах шиг болов. Тэгж өөрийн үнэ цэнийг мэдэв.

	Ээж минь насаа төгстөл багийн бүртгэл анкетыг юу гэж таглаж яваа бол? Надтай дөрвөн хоног тоонотой гэрт толгой холбосон Балжид минь юу гэж таглаж яваа бол? Өнөөдөр ч мөн л тийм асуултыг түгдрэн бэргэсээр таглаж суугаа болов уу?

	Эцэг болж үзээгүй минь л аз! Хэрвээ хүүтэй байсан бол тэр аймшигт асуултыг бөглөх бүр л булбарай зүрх нь түгшиж байх сан билээ гэж бодсоор би таглав. Чухам тэр асуулт л санаж сарвайж явдаг нутаг руугаа зүглэх гэтэл хөлийг минь хорьж мухарласан юм.

	Өнөөх хүн маргааш нь миний сэтгэлийг харж их л зөөлхнөөр “Орон тоо хасах сурагтай, та өөр ажил эр дээ" гэсэн билээ. Тэгээд би анкет бичихээсээ халширч, албан газрын хаалгыг дахиж татаагүй. Хэнд ч итгэлгүй, үүрд илүүдсэн хүн гэдгээ ч мэдэж авлаа. Айл амьтны түлээ модхон хөрөөдөж, арав тавхан цаас олдог, олсон хэдээ архинаас өгөөд уучихдаг болов. Миний ганц жаргал бол архи болж “мэргэжлийн” хоригдол байснаа “мэргэжлийн" архичин боллоо. Тэгээд энд тэнд ойчдог цагдан сэргийлэхэд хүргэгдэж очоод дулаан хоновол аз тэр болдог байлаа.

	— Нэртэйгээр нь та миний орон тооны хүн болчих гэж сэргийлэхийн хошууч Самдан нэг өглөө хэллээ. Би тэр үгийг ер сайнаар бодсонгүй. Тэгээд надаар гараашны байшин засах ажил хийлгэв. Өдөрт хэдэн удаа хоол унд өгөхөөс биш цалин мөнгө гэж сар болтол юу ч өгсөнгүй.

	Нэг өдөр хошууч намайг гэртээ оч гэв. Үгийг нь зөрж чадсангүй, юм л хийлгэх нь гэж бодоод хөрөө харуулхан боож барьсаар би очлоо. Надаар юу ч хийлгэсэнгүй. Тэр олон жилийн дараа анх удаа намайг хүн ёсоор хүндэлж, тэр том дарга дэргэдээ суулгаж хоол цайгаар дайлав. Хоёулаа архи ч балгав. Хэд хоносны дараа хошууч намайг дуудаж, миний нэг нөхөр зүүн аймагт барилга ангийн даргаар ажилладаг юм. Мэргэжилтэй хүн хэрэгтэй гэж захидал бичсэн байна. Та хөдөө цэвэр агаарт гарч нэг хоёр сар ч болсон тэдний ажилд элбэж туслаад ирвэл ямар байна? гэв.

	Би дуугарч чадсангүй толгой дохив. Сэргийлэхийн тэр ангийнхан шинэ хувцас өгч, миний хамаг хуучныг солиод замын хүнс хүртэл төхөөрсөн байв.

	Наадах чинь манай гараашинд хийсэн таны ажлын хөлс юм шүү гэж хошууч Самдан хэлсэн бөгөөд “Замдаа сайн яваарай” гээд нэг сайхан инээж билээ.

	Тэгээд л би та нар дээр очсон нь тэр байхгүй юу.

	Та нар ч намайг сүрхий угтсан. Өнөөх ганц нэг сар болоод буцах маань ч хаа байх вэ найман жил зоогдож орхиод, одоо л ховхорч байгаа нь энэ. Удахгүй эргээд ирнэ хө.

	Барилга барих гэдэг багш байхтай адилхан баяр мунддаггүй бас л сайхан ажил. Газар хонхойлоод довжоо тавьж эхлэхэд хэзээ л бүтнэ дээ гэж бодогдож л байна. Хүний гар хорон юм болсон хойно чулуу өрөх тусам барилга маань өдрөөс өдөрт дээшээ ахина. Хүн чулуу өргөж барилгаа өндөр болгож байхад, барилга маань ч өөрийнхөө жигүүр дээр хүнийг бас дээш нь өргөж мандуулна гээч! Энэ барилгын ажил намайг хүний зэрэгт хүргэснээр барахгүй, нэрийг минь гаргасан өдөр олон. Монгол нутгийн дорнод хэсэгт бидний босгосон олон байшин бий. Тийм биз? Түүний хажуугаар өнгөрөхөд, намайг барилцсан юм гэж хэн ч хожим мэдэхгүй байгаа ч, би их л сүрхий ажиглан харж, сэтгэл өег, ханхар алхдаг. Тэр байшингийн цонхоор хүүхдийн дуу час хийж хадахад дотор нэг л бахдал төрдөг гээч!

	Гэхдээ би хэчнээн баярласан ч, чамтай яриад инээж байсан ч, цаанаа гол гонсойж "Дайсан” гэсэн үүрд арилахгүй хар нэр зүүсэн хүн шүү дээ гэж гэнэт бодогдоод өнөөх сайхан инээдмийг тас огтолж, зүрхэнд мэс хүрэх шиг болдог байлаа гэж хэлээд Сүрэн дуугүй болов.

	Энэ урт түүхийг ярихдаа Сүрэнгийн хоолой машин хурдлах, дэржгэнүүр замд орох хоёрт үе үе чангарч байснаас биш, зангираагүй ажээ. Харин нөгөө бичгийн эвхээсийг задлахдаа Сүрэнгийн гар нь чичирч, унших гэхээс хоолой нь зангираад болсонгүй. Юу юугүй нүднээс нь том том хэдэн дусал нулимс унав.

	Тэр эр олон жил зовлонгийн шуугианд балбуулж нулимс нь хүртэл хэдийнээ ширгээд хуурай болтлоо хатаж чулуужиж явсан элэг нь гэсэн амилж, цээжинд нь эгээ л тэр зуны эхний горхи шиг булаг ундран оргилсноос тийм элбэг баян нулимс тэр олон жилийн дараа анх дусаасан ажээ.

	Сүрэнгийн гарын долоовор хуруу задалсан бичгийн эхний мөрийн дунд хирд хаанаас ирснийг тодорхойлсон нэг үгийг зааж тогтов. Тэр үгэнд дотор эцгийн миний амь нас мөнхөрсөн юм гэж Сүрэн бодож явдгийн дээр итгэл болсон хүнтэй жинтэй тэр үгийн нүдэнд үзэгдэмгүй нэг жижигхэн хэсэг нь гэж өөрийгөө ямагт магтаж тоолж явсан ажээ.

	Сүрэнгийн хуруу цааш явж бичгийн дотор орсон нэрийнхээ доогуур цухас зуран өнгөрөөд өөр нэг үгэн дээр очиж тогтов.

	Тэгээд "цагаадсан” гэж уншив.

	Өдөр шөнөгүй горь тасралгүй хүлээж явсан үгээ сая дуулжээ. Та ямар ч гэмгүй ариун цагаан явжээ гэсэн ийм бичиг Намынхаа Төв Хорооноос авсан хүн чинь үүрч явсан чулуугаа буулгахын зав ололгүй, яарч унших нь ч зөв, дэлж дэвэх нь ч зөв, дийлж давах нь ч зөв гэж Жамбал бодсон билээ. Сүрэн санаа алдав. Бие нь шоронгоос гараад олон жил болсон ч бодол санааг нь цээжин дотор нь түгжин хорьж явсан сэтгэлийн гяндангийн цоож түүгээр мултран унажээ.

	— Одоохон анкетаа бичих юм сан! гэж хэлээд Сүрэн инээмсэглэв. Ганц Сүрэн ч биш бүх орон даяар хүн ард бүрийн царайд, жинхэнэ итгэл баярын инээмсэглэл туяарах болсон цаг билээ. Сүрэн хүлээж явсан өдөртэйгөө амьд мэнд золгож, бөхийж явсан нуруу нь тэр өдрөөс эхлэн тэнийжээ. Харин хүлээж чадалгүй сэтгэл нэр хоёртоо хар хөөтэй нас барсан гэмгүй хүмүүс л хөөрхий билээ. Нэг хүнийг тахиж шүтнэ гэдэг ийм л мөр үлдээжээ. Дахин хэзээд давтахгүй, яасан ч давтахгүй!

	Маргааш өглөө нь Сүрэн мөн л инээмсэглэсээр нисэх онгоцонд орж суув. Нисэх онгоц газрын хөрснөөс тасран хөөрөв. Агаарын хөлөг өндрийн хэмжээ аван, баруун зүг чиглэн одоход түүнд суусан Сүрэн сэтгэлийнхээ жигүүрээр онгоцноосоо өндөрт нисэн хөөрч явна.

	Онгоцны цонхоор доош харахад сая амилан ногоорсон уудам тал хөндий цэлийн үзэгдэнэ. Сэтгэл тэнэгэр болохын цагт газар ч тийнхүү цэлгэр үзэгдээд Сүрэнгийн бодол төрсөн нутагтаа улам яаран:

	 

	Шар лянхуа цэцэг

	Салхиа үзээд сэргэнэ 

	 

	гэж дуулмаар бодогдож явсан билээ.

	— Очоод уулзахад нь Балжид ер нь яах болоо! гэж Жамбал бодсоор харагдахаа больтол нь нисэх онгоцны араас саравчлан ширтсээр буудал дээр торойн хоцорсон ажээ.

	
НАМТРЫН ТОВЧООН

	Сүхийн ДОРЖПАЛАМ 

	(1921-1967)

	 

	1921 оны 4-р сарын 18-нд Баянхонгор аймгийн Мандал суманд төржээ. Архангайд бага дунд сургууль, Улаан-Үдэд монгол рабфак, МУИС, Москвад Горькийн нэрэмжит утга зохиолын дээд курс тус тус төгсөж, Дунд ба дээд сургуульд багшилж, “Туяа” сэтгүүлийн эрхлэгч, Намын Төв Хорооны ерөнхий нарийн бичгийн даргын туслахаар ажиллаж байв. 1947 оноос уран зохиол бичиж, яруу найргийн хэд хэдэн ном хэвлүүлжээ. Орос, татаарын яруу найрагч Муса Жалилын "Маобитын дэвтэр” шүлгийн номыг орчуулжээ. С. Доржпаламын гавьяа зүтгэлийг төр засаг өндрөөр үнэлж “Алтан гадас” одон, Засгийн газрын хүндэт үнэмлэх зэргээр шагнаж “Улсын ударник” цол хүртээж байжээ.

	 

	ХЭВЛҮҮЛСЭН НОМ, ЗОХИОЛ :

	 

	Уянгын шүлэг, УБ, улсын хэвлэл, 1956, 64х 

	Хүний гэрэлт ертөнц, УБ, улсын хэвлэл, 1960, 102х 

	Халуун амьсгал, УБ, МЗЭ, 1969, 67х 

	Шүлгүүд. УБ. 1984. 192 х

	Избранное (Орос хэлээр) Москва, Прогресс 1969.79х

	 

	
ЧАНДМАНИЙН ТҮЛХҮҮР

	Нэг. Толилуулан бүхий энэхүү ботид багш, шавь хоёрын бүтээл хослон орлоо. Багштайгаа шавь нь зэрэгцэн сууж найргийн дугараа барьж, номын хурим хийж байгаатай ялгалгүй хэмээхэд болох авай.

	 

	“Хичээл тараад, даагандаа мордож

	Г эрийн зүг үсэргэн яваа

	Өөрийн сурагчийн хойноос ширтэж

	Өвгөн багш баяртай инээжээ"

	 

	гэж дөчөөд оны багш Сүхийн Доржпалам тавиад оны дундуур нэгэн нэргүй шүлэг бичжээ. Хорь гаруйхан настай залуу тэр багшийн Архангайд багшилж байх цагт түүний шавь нарын дунд Лувсандамбын Хуушаан гэдэг нэгэн авьяаслаг хөвүүн сурдаг байжээ.

	Тавь гаруй жилийн тэртээ шавь нараараа бахархан тийнхүү шүлэг бичиж байхдаа хожмын нэгэн өдөр тэднийхээ нэгэнтэй хамт монголын уран зохиолын дээж 108 ботийн нэгэнд хоёул мөр зэрэгцэн багтаж ороод яруу найргийн түрлэг дуу хамтран өргөнө гэж санаагүй биз ээ.

	 

	“Шинэ монголоо мандуулах эр

	Чийрэгжиж явааг нь хараад баясжээ" 

	 

	гэж хичээл тараад даага унаж гэрийн зүг одох бяцхан шавь нараараа бахархаж асан тэр нэгэн залуу багш өөрөө ч гэсэн “Монголоо мандуулахад” дуу хоолойгоо нэмэрлэх яруу найрагч, нийгмийн зүтгэлтэн, сэтгүүлч болох замдаа гараад үсэргэж эхэлсэн цаг нь байжээ. Архангайн тэр залуу багш Монголын Зохиолчдын анхдугаар их хуралд Архангайн авьяастнуудыг төлөөлөн оролцжээ.

	Яруу найрагчийн хувьд тэрээр "Уянгын шүлгүүд" (1956), “Хүний гэрэлт ертөнц" (1960) түүврүүдийг богинохон амьдралынхаа хугацаанд хэвлүүлсэн бөгөөд 1967 онд тэдгээрээс нь сонгон “Шилмэл шүлгүүд" түүврийг нь Зөвлөлт улсад орос хэлээр орчуулан гаргажээ. Улмаар 1969 онд “Халуун амьсгал", 1984 онд “Шүлгүүд" нэртэй эмхэтгэлүүд нь тусгай хэвлэгдсэн юм. Түүний яруу найргийн онцлог нь уянгын аяс давамгайлсан бөгөөд “Шинэ монголоо мандуулах" гэсэн голч санаа нэвт шингээтэй ажээ. Шавь нарынхаа тухай бичсэн саяын шүлгээс нь эхлээд “Өндийж боссон улс юугаа”, “Мэсийн аргаар хэлэх гэж мэндэлж би төрсөн юм" бичил найраглалыг хүртэл мөнхүү санаа байнга дуурьсах гол хөг нь болон цуурайтах ажээ.

	 

	“Хөрст нутгийн

	Хүн ард маань

	Эх хэл

	Инээх хоёроо

	Эс мартаг гэж

	Мэс болж

	Мэндэлж төрсөн юм”

	 

	гэж уул найраглалдаа чанга дуугаар тунхаглажээ. Одоо ч гэсэн энэ үг гучин жилийн тэртээхээс ч илүү чанга, илүү учир утгатай сонсогдож байна.

	Орчуулагчийн хувьд тэрээр орос хэлнээс (унаган багадаа Рабфакт түгшүүрт гучаад оны эцсээр сурч улмаар Монгол Улсын Их Сургууль (1948-1952) Москвад Горькийн нэрэмжит Утга зохиолын дээд курст (1960-1962) билүүдэж төгөлдөржүүлсэн хэл нь) голчлон орчуулга хийсэн ажээ. Янз бүрийн зохиолчдын бүтээлээс орчуулсны дотор алдарт татар шүлэгч Муса Жалилын “Моабитын дэвтэр"-ийг оросоос орчуулан хэвлүүлсэн нь түүний байтугай яруу найраг орчуулагч монголчуудын бүтээлд сонгодог загвар болон үлдсэн байна.

	Сэтгүүлчийн хувьд тэрээр тавиад оны дундуур монголд уран зохиолын тогтмол хэвлэл бий болгох үйлсийн анхдагчийн нэгэн юм. Улс төр уран сайхны “Туяа" сэтгүүл 1956 онд гаргах болж түүнийг Сайд нарын Зөвлөлийн даргын референт Сүхийн Доржпалам хавсран эрхэлж байв. “Туяа” сэтгүүл тухайн үеийн эгзэгтэй сэдвүүдээр нийтлэлийн бодлогоо бүрдүүлж байснаас гадна тухайн үед эхлэн бичигчид, хожим нь монголын уран зохиолд бүхэл бүтэн үеийг эзэлсэн авьяастнууд “Туяа" сэтгүүлд бүтээлээ гаргаж түүний тойронд эргэлдэж байсан юм. “Хүний цог жавхлан", “Хазайшгүй багана өргөлцсөн хүний нэг”, “Сэтгэлд мөнхрөх дүр” зэрэг нэрд гарсан найруулга сурвалжилгуудын нь баатрууд төдхөн нийтэд алдаршиж сэтгүүлч С. Доржпалам тэр үеийн нам төр засгийн хамгийн том хэвлэл “Үнэн" сониноос Москвад суух анхны сурвалжлагчийн нэгэн болж билээ.

	Нийгмийн зүтгэлтний хувьд Сүхийн Доржпалам бүр дөчөөд оны сүүлчээс гараагаа эхэлж Монголын Үйлдвэрчний Эвлэлийн хоёр ч удаагийн их хуралд (Ү, ҮI) төлөөлөгчөөр оролцож улмаар тэр үеийн Намын Төв Хороо, Сайд нарын Зөвлөлд хариуцлагатай албыг тавь жараад онд хашиж явснаар зогсохгүй амьдралынхаа сүүлчийн жилүүдэд Монгол улсаас Зөвлөлт улсад суугаа Элчин сайдын яамны нэг, хоёрдугаар нарийн бичгийн даргын албанд зүтгэж дипломатын ажил үйлс эрхлэн явжээ. Тэр ажлыг нь түүний шавь Лувсандамбын Хуушаан хожим нь хийж байсан нь бас сонин тохиолдол болой.

	Баянхонгор аймгийн уугуул иргэн, Ардын Хувьсгалтай чацуу төрсөн С. Доржпалам мөнхүү хувьсгалын дөчин тавны нүүрийг үзтэл хүчин зүтгээд хүнд өвчний улмаас үзгээ орхиж, амьдралаас явахдаа бүтээл туурвилаа түмэн олныхоо өмчид үлдээгээд одсон ажээ.

	 

	"Хэний ч хүүтэй халшрахгүй уралдан

	Хийморь цогтой ана мана явж, 

	Мөхөшгүй тэмцэж, уйгагүй оролдсоор

	Монгол гэдэг нэрээ мандуулъя!" 

	 

	гэж "Өндийн боссон эх улс юугаа" хэмээх шүлгээрээ уриалсан нь түүний амьдралын дуудлага байсан төдийгүй өнөөдөр ч гэсэн гуч гаруй жилийн тэртээхээс ч илүү чанга, илүү учир утгатай сонсогдож байна.

	 

	“Хуур хийлээ дарж

	Цээл хоолой хангинана

	Эрх жаргалын тэр дууг

	Өрх болгонд түрж

	Бүх монгол даяар

	Бүгд золгон цэнгэнэ!” 

	 

	гэж дөчин насныхаа босгон дээр Сүхийн Доржпалам “Хайрын дээж” шүлгээ төгсгөжээ.

	 

	“Эрх жаргалын тэр дууг

	Өрх болгонд түрж" 

	 

	шавь нар нь багшаа орлон үлджээ. 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

